
هه‌ڵاتـــــــــــــــــــــــــــــوو
جۆن شتاینبك

وه‌رگێڕانی: موعته‌سه‌م ساڵه‌یی

به‌درێژایی پازده‌ میل له‌ خوارووی )مۆنتیری( له‌ كه‌ناری ده‌ریای سامناكدا، كێڵگه‌ی بنه‌ماڵه‌ی )تۆریز( له‌ 
به‌رزاییه‌كدابوو كه‌ زۆر به‌سه‌ره‌ولێژی به‌ره‌و تاشه‌به‌رده‌كانی ده‌ریای تاریك‌و سامناك‌و له‌ پاشانیشدا به‌ره‌و 
ئاوی كه‌نداوی پڕ له‌ شڵپ‌و هوڕ شۆڕده‌بووه‌وه‌، نزیكه‌ی چه‌ند سه‌د فه‌دانێك زه‌وی‌و زاری گرتبووه‌وه‌. 
شاخه‌ به‌ردینه‌كان له‌ پشتی پاوه‌نه‌كانه‌وه‌ به‌ڕووی ئاسماندا قوت ببوونه‌وه‌، خانووبه‌ره‌كان وه‌كو زینده‌وه‌ر 
به‌قه‌دپاڵی شاخه‌كانه‌وه‌ گیرسابوونه‌وه‌، وه‌ها ده‌هاتنه‌ پێش چاو گوایه‌ ڕه‌شه‌بایه‌كی توندوتیژ گه‌ر هه‌ڵكات 

بۆی هه‌یه‌ تووڕیان هه‌ڵداته‌ نێو ده‌ریاوه‌. 
كه‌پره‌كه‌و پشتیره‌ نیوه‌ ڕماوه‌كه‌، به‌ هۆی بای شێداره‌وه‌ ڕه‌نگی به‌ردی گرانیتیان لێنیشتبوو، دوو ئه‌سپ‌و 
له‌سه‌ره‌و  داگیركردبوو،  حه‌وشه‌كه‌یان  جووجه‌ڵه‌یه‌ك  مریشك‌و  چه‌ند  به‌رازو  شه‌ش  مانگایه‌كی سوورو 
له‌ژێر زه‌بروزه‌نگی ڕه‌شه‌بادا ڕووابوون‌و  پته‌وی  به‌  بڕكێكی گه‌نمه‌شامی  لێژییه‌ ڕووته‌نییه‌كه‌یشدا چه‌ند 
ڕه‌گیان به‌ ناخی زه‌ویدا داكوتابوو.. دایكه‌ )كوریز( ئافره‌تێكی ڕه‌شپێستی لاوازی چاو به‌قووڵدا چووبوو، 
بۆ ماوه‌ی ده‌ساڵ ده‌چوو كه‌ كاروباری به‌ڕێوه‌بردنی كێڵگه‌كه‌ی خستبووه‌ ئه‌ستۆی خۆی، ئه‌ویش هه‌ر له‌و 
كاته‌وه‌ی كه‌ مێرده‌كه‌ی پێی له‌ به‌ردێك هه‌ڵكه‌وتبوو به‌درێژایی خۆی كه‌وتبوو به‌سه‌ر مارێكی زه‌نگداردا 
دوانی  هه‌بوو،  جگه‌رگۆشه‌ی  سێ  ئافره‌ته‌  ئه‌م  نییه‌،  بۆ  چاكبوونه‌وه‌ی  بدات  كه‌سێكه‌وه‌  به‌هه‌ر  گه‌ر  كه‌ 
له‌ڕوو لاوازی دوازده‌و چوارده‌ ساڵی به‌ ناوی )ئه‌میلۆ(‌و )رۆزی(یه‌وه‌، كه‌ دایكیان له‌سه‌ر تاشه‌به‌رده‌كانی 
خوارووی كێڵگه‌دا به‌جێیانی ده‌هێشت، تاوه‌كو له‌ كاتی ئۆقره‌گرتنی ده‌ریاو ڕۆیشتنی ئافسه‌ری ناوچه‌كه‌ 
بۆ هه‌رێمێكی دوور خۆیان به‌ ماسی گرتنه‌وه‌ خه‌ریك بكه‌ن.. )بیبێ(ی ته‌مه‌ن نۆزده‌ ساڵی كوڕی گه‌وره‌ی 
بوو. كه‌ خاوه‌نی قه‌دو باڵایه‌كی هه‌ڵكشاوو دڵێكی ناسكی پڕ له‌ به‌زه‌یی بوو، به‌ ته‌مبه‌ڵ‌و ته‌وه‌زه‌ل ناوی 
ده‌ركردبوو، قژه‌ ڕه‌شه‌ گڕه‌كه‌ی هه‌رده‌م گڤ ده‌بووه‌وه‌، دایكی هه‌ر ئه‌وه‌نده‌ی بۆ كرابوو كه‌ قژی بانی 
ئێسكی  ه��ه‌ردوو  به‌دیبكات،  شت  بتوانێت  خه‌نده‌كه‌ی  له‌  پڕ  خه‌واڵووه‌  چ��اوه‌  تاوه‌كو  هه‌ڵپاچێت  چ��اوی 
ڕوومه‌تی وه‌كو هیندییه‌كان ده‌رپه‌ڕیبون. لووتیشی وه‌كو ده‌ندووكی هه‌ڵۆ شۆڕببووه‌وه‌، به‌ڵام ده‌موپلی 
زۆر به‌ڕێكوپێكی وه‌كو ده‌می كچۆڵه‌ جوان بوو، بینه‌ر له‌دوو لاق‌و دوو پێ‌و دوو مه‌چه‌ك به‌ولاوه‌ هیچی 
تری به‌دی نه‌ده‌كرد، گه‌رچی ته‌مبه‌ڵ بوو، به‌ڵام له‌ دیدگای دایكیدا زۆر جوان‌و جوامێر بوو، له‌ كاتێكدا ئه‌م 
شته‌یشی نه‌ده‌دایه‌ ڕووی، هه‌ركاتێك لێی تووڕه‌ ببوایه‌ پێی ده‌وت: )له‌وانه‌یه‌ مانگایه‌كی بڵح هاتبێته‌ ماڵی 
باوكته‌وه‌ بۆیه‌ تۆیش ئاوه‌ها ده‌رچوویت‌..!( یاخود ده‌یووت: )له‌و كاته‌یدا كه‌ سكم به‌تۆ پڕ بوو ڕێوییه‌كی 
كردووه‌..!(  له‌تۆ  ئاوه‌های  ئه‌وه‌یش  هه‌ر  بێگومان  داوم،  دیقه‌تی  هاتووه‌و  ڕووم  به‌ره‌و  جه‌نگه‌ڵدا  له‌  گه‌ڕ 
كوڕه‌یش به‌ بزه‌یه‌ك وه‌ڵامی ده‌دایه‌وه‌و ده‌می ئه‌و چه‌قۆیه‌ی كه‌ له‌ باوكیه‌وه‌ بۆی مابووه‌وه‌، به‌ مه‌به‌ستی 
پاككردنه‌وه‌ی له‌ زه‌وییه‌كه‌ی ده‌چه‌قاند. له‌ پاشانیشدا ده‌ریده‌هێناو ده‌مه‌ درێژه‌ تیژه‌كه‌ی داده‌نوشتانه‌وه‌ بۆ 
نێو مشتووه‌ ڕه‌شه‌ زریزه‌داره‌كه‌ی، گه‌ر په‌نجه‌ی لێگیربكردایه‌ به‌زووترین كات ده‌مه‌كه‌ی ده‌رده‌په‌ڕی‌و بۆ 

به‌كارهێنان ئاماده‌ ده‌بوو، له‌به‌رئه‌وه‌ی له‌ باوكییه‌وه‌ 
بۆی مابووه‌وه‌ بۆیه‌ لێی جیانه‌ده‌بووه‌وه‌. 

سه‌رله‌به‌یانییه‌ك له‌گه‌ڵ گزنگی خۆردا له‌قه‌دپاڵی 
تاشه‌به‌رده‌كانه‌وه‌ كه‌ كه‌فی سپیی شه‌پۆله‌كان بازیان 
به‌سه‌ردا ده‌دا، ئاوی ده‌ریاكه‌ ده‌بریسكایه‌وه‌، له‌به‌ر 

ده‌رگه‌وه‌ دایك هاواری لێهه‌ڵساو وتی:
- ئه‌ی بیبێ.. زوو بكه‌وه‌خۆت ئه‌وه‌تا ئیشم بۆت 

دۆزیوه‌ته‌وه‌.. 
كاتێك  دایكه‌  ب��ه‌رگ��وێ،  نه‌هاته‌  وه‌ڵامێكی  هیچ 
به‌ باشی گوێی ڕادێرا ده‌نگی پێكه‌نینێكی له‌ پشتی 
درێژه‌كه‌ی  ب��ه‌رۆك��ه‌  ب��ه‌رگ��وێ‌  هاته‌  پشتیره‌كه‌وه‌ 
هه‌ڵبڕی‌و به‌ره‌و ده‌نگه‌كه‌ هه‌نگاوینا، ته‌ماشایكرد )بیبێ( 
لێی ڕاكشاوه‌و پشتی داوه‌ته‌ سه‌نووقه‌كه‌و ددانه‌كانی 
ده‌بریسكێنه‌وه‌، هه‌ردوو خوشك‌و برا ڕه‌شه‌كه‌یشی 
له‌مدیوو له‌ودیویدان، ستوونه‌ دارینه‌كه‌یش له‌دووریی 
چه‌ند هه‌نگاوێكدا به‌رزببووه‌وه‌، باڵی لێ شلكردبوو 
چه‌قۆ ڕه‌شه‌كه‌یشی به‌نوشتاوییه‌وه‌ له‌نێو له‌پیدابوو.. 
بیبێ نیگای به‌ره‌وڕووی ئاسمان هه‌ڵبڕی‌و بزه‌یه‌كی 

بۆكرد، له‌پڕ ئه‌میلۆ هاواری لێكرد:
- ده‌ی.. 

وه‌كو  ه��ه‌ر  هه‌ڵبڕی‌و  س��ه‌ری  م��ار  وه‌ك��و  بیبێ 
بكرێته‌وه‌  ئاسمانه‌وه‌  ب��ه‌  چه‌قۆكه‌  ده‌م��ی  ئ���ه‌وه‌ی 
چه‌قی‌و  كۆڵه‌گه‌كه‌  له‌داری  به‌خێرایی  كردو  گیڤه‌ی 
مشتووه‌كه‌ی كه‌وته‌ له‌رین.. ئه‌وسایش هه‌رسێكیان 
به‌ره‌و  به‌پرتاو  )رۆزی(  پێكه‌نین،  ق��اق��ای  دای��ان��ه‌ 
ستوونه‌كه‌ ڕۆیشت‌و چه‌قۆكه‌ی ده‌رهێناو بۆ براكه‌ی 
گێڕاوه‌. ئه‌ویش لێوه‌رگرت‌و له‌نێو له‌په‌ له‌رزۆكه‌كه‌یدا 
ئاسمانی  تریش  جارێكی  نوشتاندیه‌وه‌،  دووب��اره‌ 

دایه‌به‌ر بزه‌و... ده‌ی..!
دیسانه‌وه‌ چه‌قۆكه‌ به‌ حه‌وادا فڕی‌و سه‌رله‌نوێ 
كه‌وته‌  دای��ك  چه‌قییه‌وه‌..  س��ووره‌ك��ه‌دا  له‌ستوونه‌ 

خۆی‌و به‌په‌له‌ یارییه‌كه‌ی پێ به‌تاڵ كردن‌و وتی:
- به‌درێژایی ئه‌مڕۆ به‌بێ ئیش‌و كار هه‌روه‌كو 
به‌  پڕوپووچانه‌دا  گه‌مه‌  ی��اری‌و  ئه‌م  له‌گه‌ڵ  منداڵ 
ڕاپه‌ڕه‌و  گورجی  به‌  ده‌ی  خه‌ریكیت.  چه‌قۆكه‌ت 
پێڵاو  ل��ه‌دوای  پێڵاو  كه‌  پێیانه‌ت  ئه‌و  سه‌ر  بكه‌وه‌ 

ده‌دڕن.. ده‌ی هه‌ڵسه‌.. 
به‌سه‌ر كوڕه‌كه‌یدا خۆی دانه‌وانده‌وه‌و هه‌ردوو 
شانه‌ داته‌كاوه‌كه‌ی گرت‌و بڵندی كرده‌وه‌، كوڕه‌یش 
پێكه‌نینێكی  ب��ه‌  پێبكرێت  ب��ێ��گ��اری  ئ���ه‌وه‌ی  وه‌ك���و 
دایكی  جارێكیتر  بۆ  سه‌رپێ،  كه‌وته‌  گه‌مژاویانه‌وه‌ 

به‌سه‌ریدا نه‌ڕاندی:
بۆ  گوێم  باش  ته‌مبه‌ڵه‌كان  سه‌ركرده‌ی  ئه‌ی   -
باوكت  ئه‌سپه‌كه‌ی  كه‌  له‌سه‌رت  پێویسته‌  ڕادێ��ره‌.. 
ئاماده‌بكه‌یت‌و زینی بكه‌یت، چونكی رێی )مۆنتێری(ت 
كه‌وتۆته‌به‌ر... شووشه‌ ده‌رمانه‌كه‌مان به‌تاڵ بووه‌و 
تۆزقاڵێكیش خوێ له‌ماڵماندا نییه‌، ئه‌ی چه‌قه‌ڵه‌باده‌م 

به‌ زووترین كات بڕۆو ئه‌سپه‌كه‌ ئاماده‌بكه‌.. 
خاوه‌كه‌ی  جه‌سته‌  سه‌رتاپا  ئ��ه‌وه‌ی  ه��ه‌روه‌ك��و 
)بۆ  ورته‌:  كه‌وته‌  له‌به‌رخۆیه‌وه‌  وه‌هابوو،  بهه‌ژێت 

مۆنتێری.. ؟ من. ؟ به‌ته‌نیا؟ زۆر باشه‌ دایكه‌..(
دایكی به‌تووڕه‌ییه‌وه‌ پێی وت:

به‌رگ  جل‌و  گوایه‌  تێنه‌گه‌یت  وه‌ها  شه‌كه‌نێر   -
داووده‌رمان‌و  له‌پاره‌ی  نه‌خێر..  ده‌كڕیت..  بۆ خۆت 

خوێ به‌ولاوه‌ هیچی ترت به‌چنگ ناكه‌وێت... 
)بیبێ( بزه‌یه‌كی بۆكردو پرسی:

- دایكه‌ په‌راوێز بۆ كڵاوه‌كه‌م داده‌نێیت. ؟
به‌  ب����ووه‌وه‌و درێ����ژه‌ی  ده‌ن��گ��ی زی��ات��ر ڕوون 

قسه‌كه‌ی داو وتی:
- له‌گه‌ڵ ده‌سته‌سڕه‌ سه‌وزه‌كه‌دا.. 

دایكی وه‌ڵامی دایه‌وه‌:
هیچ  ب��ه‌ب��ێ  ڕۆیشتیت‌و  به‌په‌له‌  گ��ه‌ر  ب��ه‌ڵ��ێ،   -
ده‌سته‌سڕه‌  ئ��ه‌وا  دواوه‌  گه‌ڕایته‌  ده‌رده‌سه‌رییه‌ك 
سه‌وزه‌كه‌ت ده‌ده‌مێ، به‌ مه‌رجێك له‌كاتی نانخواردندا 

داتكه‌ندو نه‌تهێشت خۆراكی بكه‌وێته‌ سه‌ر. 
- به‌ڵێ دایكه‌. زۆر ئاگاداریی ئه‌وشته‌ ده‌بم.. من 

ئێستاكێ بوومه‌ته‌ پیاو.. 
- تۆ پیاویت. ؟ نه‌خێر له‌ چه‌قه‌ڵه‌باده‌م به‌ولاوه‌ 

هیچیتر نیت.. 
ڕماوه‌كه‌  نیوه‌  پشتیره‌  ژووری  به‌ره‌و  كوڕه‌كه‌ 
ڕۆیشت‌و گوریسێكی ده‌رهێناو به‌ره‌و ژوور به‌قه‌د 
بهێنێت،  ئه‌سپه‌كه‌  تاوه‌كو  هه‌ڵكشا  ته‌پڵۆسكاییه‌كه‌دا 

له‌پاشاندا به‌ سواری ئه‌سپه‌كه‌ له‌به‌رده‌م ده‌رگه‌كه‌دا 
وه‌ستا، زینه‌ دارینه‌ كۆنه‌كه‌ی باوكی له‌ چه‌ند لایه‌كی 
پێسته‌ دڕاوو داڕزیوه‌كه‌یه‌وه‌ ناوه‌خنی كه‌وتبووه‌ڕوو. 
له‌داری به‌ڕوو دروست كرابوو، ئه‌وسا دایكی شه‌پقه‌ 
باریكی  پێسته‌یه‌كی  كه‌  هێنا  بۆ  ڕه‌ش��ه‌ك��ه‌ی  خ��ڕه‌ 
به‌رز كرده‌وه‌و ده‌سته‌سڕه‌  بۆ  ئاڵابوو، خۆی  پێوه‌ 
ئاوریشمه‌ سه‌وزه‌كه‌ی به‌قه‌د ملیه‌وه‌ پێچاند. چاكه‌ته‌ 
كه‌تانییه‌كه‌ی كه‌متر له‌پانتۆڵه‌كه‌ی شۆردرابوو بۆیه‌ 
خۆی تۆختر ده‌نوواند. شووشه‌ ده‌رمانه‌ گه‌وره‌كه‌و 
مشتیه‌وه‌و  نێو  زیوی خسته‌  پوولێكی  پاره‌و  چه‌ند 

پێی وت:
- ئه‌مه‌ بۆ كڕینی داووده‌رمان‌و خوێ.. هه‌روه‌ها 
بۆ مۆم كڕین بۆ گیانی پاكی باوكت، به‌ڵام ئه‌مه‌ی 
تریان بۆ كڕینی شه‌كرۆكه‌و نوقوڵ بۆ دوو منداڵه‌كه‌.. 
له‌وانه‌یشه‌ خاتوو )رۆدریگز(ی ئاشنامان بۆ شامی 
پێخه‌فدا  له‌نێو  ش��ه‌وی��ش  ب��ك��ات‌و  داوات���ت  ئ��ێ��وارێ 
له‌مریه‌ی  س��ه‌ڵاو  ج��ار  پێنج  بیست‌و  بتخه‌وێنێت.. 
له‌  كه‌  ب��اش��ده‌زان��م  من  گ��ه‌ڕ  ڕێویی  ئ��ه‌ی  پاكیزه‌.. 
وێنده‌رێ به‌درێژایی وه‌خت به‌رامبه‌ر به‌مۆم‌و وێنه‌ی 
نزا  له‌به‌رخۆته‌وه‌ دوعاو  داده‌نیشیت‌و  پاكمه‌نده‌كان 
ده‌ڵێیته‌وه‌، به‌ڵام ئه‌م ته‌ماشاكردنه‌ زۆرانه‌ت بۆ شته‌ 

جوانه‌كان به‌ دڵسۆزییه‌كی باش دانانرێن.. 
ب��ه‌ت��ه‌واوی س���ه‌ره‌ درێ���ژه‌  شه‌پقه‌ ڕه‌ش��ه‌ك��ه‌ی 
سیمای  داپۆشی‌و  گڤنه‌كه‌ی  قژه‌سه‌ره‌  قۆقزه‌كه‌ی‌و 
پ��ێ��ب��ه‌خ��ش��ی.. ئه‌سپه‌  ت��ه‌م��ه‌ن درێ��ژی��ی��ه‌ك��ی  ج���ۆره‌ 
چه‌مووشه‌كه‌یش هه‌ر له‌ سمكۆڵاندابوو، دایكی زۆر 

به‌باشی دیقه‌تی ده‌داو له‌به‌رخۆیه‌وه‌ ده‌یوت:
ڕه‌نگ‌و  گه‌نم  ق��ۆزو  چه‌ند  كوڕه‌كه‌م  خودایه‌   -

باریك‌و قه‌دوباڵابه‌رزه‌..!
میهره‌بانییه‌وه‌  ل��ه‌ب��ه‌زه‌ی��ی‌و  پ��ڕ  ده‌نگێكی  ب��ه‌ 

هه‌ڵیدایه‌و وتی:
دڵم  هه‌رگیز  نه‌بووایه‌  ده‌رمان كڕین  بۆ  گه‌ر   -
نه‌ده‌هات‌و نه‌ده‌پۆشكا به‌تاك‌و ته‌نیا ڕه‌وانه‌ت بكه‌م، 
به‌ڵام به‌ باشی نازانم گه‌ر داووده‌رمان له‌ ماڵه‌كه‌ماندا 
نه‌بێت، له‌ كاتێكدا نازانین كه‌ی‌و چ وه‌خت‌و ساتێك 
ده‌م‌و دانمان ده‌داته‌ ئێش یاخود گه‌ده‌مان ده‌ئاوسێت، 

به‌هه‌رحاڵ ئه‌م شتانه‌مان هه‌موو له‌ڕێدایه‌. 
ب���ه‌زووت���ری���ن كات  ل���ه‌گ���ه‌ڵ  - دای���ك���ه‌ خ����وات 
ده‌گه‌ڕێمه‌وه‌، هه‌ر كاتێكیش بۆ هه‌ر كوێیه‌ك ویستت 

بمنێره‌، ئیتر من له‌مه‌ودوا پیاوم. 
- به‌ ته‌نیا مریشكێكی ده‌به‌نگیت. 

به‌سه‌ر زینه‌كه‌وه‌ خۆی قیت كرده‌وه‌و به‌په‌تك‌و 
ئه‌سپه‌كه‌یداو  ته‌نگه‌ی  به‌  كێشای  لغاوه‌كه‌  جڵه‌وی 
دایه‌غار، بۆ جارێك ڕووی خۆی وه‌رگێڕایه‌ دواوه‌و 
بینیی كه‌ هه‌موو به‌پێوه‌ وه‌ستاون‌و تێی ده‌ڕوانن.. 
ده‌دا،  دیقه‌تیان  هه‌موو  دایكیان  ڕۆزی‌و  ئه‌میلیۆو 
ئه‌ویش به‌له‌خۆباییه‌كه‌وه‌ ده‌ستی به‌ پێكه‌نین كردو 

ئه‌سپه‌كه‌ی دایه‌ چوارناڵه‌. 
له‌  ئیتر  ب��ڕی  سه‌ره‌ولێژییه‌كه‌ی  ڕێگه‌  كاتێك 
هه‌ردوو  ك���رده‌  ڕووی  دای���ك  ب��زرب��وون  نیگایان 
بدوێت  بۆ خۆی  ئه‌وه‌ی  وه‌كو  ڕه‌شه‌كه‌ی‌و  به‌چكه‌ 

له‌به‌رخۆیه‌وه‌ وتی:
- كوڕه‌كه‌م ده‌بێت به‌ پیاو.. له‌جێی خۆیه‌تی گه‌ر 

ماڵه‌كه‌ بۆ جارێكیتر زه‌لامێكی تیا هه‌ڵبكه‌وێت. 
چاوه‌كانی زیت كرده‌وه‌و به‌دوو جگه‌رگۆشه‌كه‌ی 

وت:
- به‌ره‌و تاشه‌ به‌رده‌كان بكه‌ونه‌ڕێ، ئێستا كاتی 
زۆریشتان  جنۆكه‌یه‌كی  قاقله‌  ده‌ریایه‌و  داكشانی 

به‌چنگ ده‌كه‌وێت.. 
دوو قولابی دابه‌ده‌ستیانه‌وه‌و به‌ره‌و ڕێگه‌ سه‌ر 
به‌رده‌كان  تاشه‌  ده‌گه‌یشته‌  كه‌  ب��ه‌ره‌وخ��واره‌ك��ه‌ی 
هه‌ردووكیانی به‌ڕێخستن له‌پاشاندا گه‌ڕایه‌ دواوه‌و 
له‌پاین  ئاماده‌كردو  لووسه‌كه‌ی  به‌ردینه‌  ده‌ستاڕه‌ 
ده‌رگ���ه‌ك���ه‌وه‌ دان��ی��ش��ت‌و ده‌س��ت��ی ك��رد ب��ه‌ هاڕینی 
دانه‌وێڵه‌، جاروباریش ده‌یڕوانییه‌ ئه‌و ڕێگه‌یه‌ی كه‌ 

كوڕه‌كه‌ی پێداڕۆیشت. 
ن��ی��وه‌ڕۆ داه����ات‌و ل��ه‌دوای��ی��ش��دا ده‌م���ه‌و عه‌سر 
له‌  بوون  به‌رده‌وام  منداڵه‌كه‌یش  دوو  هاته‌پێشه‌وه‌، 
لێدانی قاقله‌جنۆكه‌ به‌ به‌رد به‌ مه‌به‌ستی ده‌رهێنانی 
گیراوه‌..  بیكاته‌  بیشێلێت‌و  دایكیان  تا  ناوه‌خنیان 
سووریش  خۆری  كردو  ئێوارێیان  شامی  هه‌موو 
ورده‌ورده‌ ده‌چوو به‌ ناخی ئوقیانووسدا.. هه‌موو به‌ 

ته‌نیشت ده‌رگه‌كه‌وه‌ دانیشتن‌و ده‌یان ڕوانییه‌ مانگی 
لوتكه‌ی  به‌سه‌ر  هێدی  هێدی  كه‌  گ��ه‌وره‌  زیوینی 

چیاكانه‌وه‌ هه‌ڵده‌كشا، دایك كه‌وته‌ قسه‌و وتی:
رۆدریگزی  م��اڵ��ی  ل��ه‌  ئێستاكێ  ل��ه‌وان��ه‌ی��ه‌   -
بدات.  ده‌رخ��وارد  بێت‌و خۆراكی زۆری  ئاشناماندا 

به‌دووری نازانم دیارییه‌كیشی بداتێ.. 
ئه‌میلیۆ له‌ ئاستی خۆیه‌وه‌ ده‌می هه‌ڵهێناو وتی:

- ڕۆژێك له‌ڕۆژان منیش سواری ئه‌سپ ده‌بم‌و 
ده‌كه‌وم..  به‌ڕێ  مۆنتێری  به‌ره‌و  ده‌رم��ان  داوو  بۆ 

دایكه‌ ئه‌مڕۆ بیبێ بۆته‌ پیاوێكی ته‌واو.!
دایك به‌ دنیادیته‌ییه‌وه‌ وتی:

- كوڕ نابێت به‌ پیاو گه‌ر پێویستییه‌ك له‌ئارادا 
گه‌لێك  بێت..  له‌یاد  باباش  قسه‌یه‌ت  ئ��ه‌م  نه‌بێت، 
په‌نجا ساڵیم كه‌وتۆته‌  ته‌مه‌ن چل‌و  منداڵ‌و مه‌زمی 

پێش چاو.. 
پاش ماوه‌یه‌ك هه‌موو بۆ نوستن كه‌وتنه‌ خۆیان، 
دروستكرابوو  ب��ه‌ڕوو  ل���ه‌داری  كه‌  دای��ك  جێگه‌ی 
ڕۆزیش  ئه‌میلیۆو  ژووره‌كه‌،  كه‌وتبووه‌ سووچێكی 
له‌نێو دوو سه‌نووقی پڕ له‌پوش‌و په‌ڵاشدا له‌ سووچی 
مانگه‌شه‌وه‌كه‌  نوستن،  ژووره‌ك���ه‌دا  ئ��ه‌وب��ه‌ره‌وه‌ی 
شه‌پۆله‌كانیش  هه‌ڵكشاو  ئاسمان  ب���ه‌ره‌و  زی��ات��ر 
زیاتر له‌ شڵپ‌و هوڕدا بوون.. كه‌ڵه‌شێر دایه‌ یه‌كه‌م 
گرت‌و  ئارامیان  شه‌پۆله‌كان  له‌دواییشدا  ق��ووق��ه‌.. 
ده‌نگیان وه‌كو چرپه‌ی لێهات.. مانگه‌كه‌ به‌ره‌و ده‌ریا 
كه‌وته‌وه‌  جارێكیتر  بۆ  كه‌ڵه‌شێریش  شۆڕبووه‌وه‌و 
بلكێت  بوو  خه‌ریك  مانگ  كه‌  كاته‌یدا  له‌و  قووقه‌. 
ئه‌سپه‌كه‌ی  ب��ه‌ س���واری  بیبێ‌  ئ��اوی ده‌ری����اوه‌،  ب��ه‌ 
گه‌ڕایه‌وه‌. سه‌گه‌كه‌یان به‌ كلكه‌ له‌قێ‌‌و هه‌ڵبه‌زودابه‌ز 
به‌ده‌وروبه‌ری ئه‌سپه‌كه‌وه‌ ده‌سووڕایه‌وه‌، كوڕه‌ له‌ 
له‌نێو  بچكۆلانه‌كه‌یش  كه‌پره‌  داب��ه‌زی،  ئه‌سپه‌كه‌ی 
ڕه‌شی  سێبه‌ری  ببوو،  نوقوم  زیوینه‌كه‌دا  تریفه‌ 
ده‌چوو،  ده‌ه��ات‌و  ڕۆژه��ه‌ڵات��دا  باكورو  به‌  كوڕه‌كه‌ 
ته‌مومژ  ئاوێته‌ی  شاخه‌ سه‌ركه‌شه‌كانی ڕۆژهه‌ڵات 
ببوون، وه‌ها ده‌هاتنه‌ پێش چاو گوایه‌ لوتكه‌كانیان به‌ 
ئاسمانه‌وه‌ تووابێتنه‌وه‌.. بیبێ‌ به‌سه‌ر سێ پلیكانه‌كه‌ی 
به‌ڕه‌نگ‌و  ماندوێتی  كه‌پره‌كه‌دا سه‌ركه‌وت،  به‌رده‌م 

له‌  تاریكه‌كه‌وه‌،  ژووره‌  چووه‌  دیاربوو،  ڕووی��ه‌وه‌ 
پڕخه‌یه‌ك به‌ولاوه‌ كه‌ له‌ سووچێكه‌وه‌ به‌رزبووه‌وه‌ 
دایكی  ده‌نگی  له‌پڕ  به‌رگوێ‌..  نه‌كه‌وته‌  تری  هیچی 

له‌نێو جێگه‌كه‌یه‌وه‌ به‌رزبووه‌وه‌و وتی: 
- ئه‌وه‌ كێیه‌ هاتووه‌.!؟ كوڕم ئه‌وه‌ خۆتی. ؟

- به‌ڵێ دایكه‌ خۆمم. 
- داووده‌رمانه‌كانت هێنا. ؟

- به‌ڵێ دایكه‌.. 
- زۆرچاكه‌. ئێستا به‌ره‌و جێگه‌كه‌ی خۆت بڕۆ، 
وه‌هام دانابوو كه‌ ئه‌م شه‌و له‌ ماڵی خاتوو رۆدگریز 

به‌ریته‌سه‌ر. 
ژووره‌ك���ه‌دا  له‌نێوه‌ڕاستی  ده‌نگی  به‌بێ  بیبێ‌ 
به‌پێوه‌ ڕاوه‌ستا، وه‌كو ئه‌وه‌ی له‌جێی خۆیدا چه‌قیبێت 

وه‌هابوو. 
؟  ده‌گه‌یه‌نێت.  چی  مانای  ڕاوه‌ستانه‌ت  ئه‌م   -

وه‌ها دیاره‌ خواردووته‌ته‌وه‌.!
- به‌ڵێ دایكه‌. 

جێگه‌كه‌ی  سه‌ر  بڕۆ  ئێستاكێ‌  نییه‌..  قه‌یدی   -
خۆت‌و بنوو تاكو له‌سه‌رت ده‌رده‌چێت. 

به‌ ده‌نگێكی له‌رزۆكی پڕ له‌ ماندوێتییه‌وه‌ وه‌ڵامی 
دایه‌وه‌و وتی:

چیا  ب��ه‌ره‌و  چاكه‌  وه‌ها  داگیرسێنه‌..  مۆمه‌كه‌   -
هه‌ڵبێم. 

- ئه‌مه‌ مانای چییه‌. ؟ ده‌ڵێی شێت بوویته‌.!
مۆمه‌كه‌ی  شخاته‌یه‌ك  به‌ته‌ڵه‌  هه‌ڵساو  دایكی 

ته‌نیشتی جێگه‌كه‌ی داگیرساند. 
- ئێستا بۆمی ڕوون بكه‌وه‌ ئه‌م شته‌ چییه‌ كه‌ 

ده‌یڵێیت. ؟
به‌دڵه‌ڕاوكێوه‌ ته‌ماشای كوڕه‌كه‌ی كردو بینی كه‌ 
چه‌نه‌ی  هه‌ڵبزڕكاوه‌و  ڕووی  ڕه‌نگ‌و  ته‌واوه‌تی  به‌ 
گرژ بۆته‌وه‌و ده‌م‌و پلیشی داوه‌ به‌یه‌كا، به‌ڕاده‌یه‌ك 
ب��زه‌و خ��ه‌ن��ده‌و ش��ه‌رم��ی��ان ل��ێ ه��ه‌ڵ��گ��ی��راوه‌.. كوڕه‌ 
به‌سه‌رهاتبوو  هه‌رچییه‌كی  لاوازه‌وه‌  ده‌نگێكی  به‌ 
باسی  گێڕایه‌وه‌..  دایكی  بۆ  ڕووداوه‌ك��ان��ی  هه‌موو 
كرد كه‌ چۆن چه‌ند كه‌سانێك هه‌ڵیانكوتایه‌ ژووری 
خواردیانه‌وه‌  رودریگزه‌وه‌و  خاتوو  لێنانی  چێشت 

له‌پاشانیشدا  ب��وون،  سه‌رخۆش  مه‌ست‌و  تاوه‌كو 
پێكدادانێكی بێ مانا ڕوویدا، یه‌كێك له‌ پیاوه‌كانیش 
خۆی له‌م نزیكده‌كاته‌وه‌، ئه‌میش ده‌ستی ده‌گه‌یه‌نێته‌ 
له‌خۆیه‌وه‌  هه‌ر  زۆر  ئاگاییه‌كی  به‌بێ‌  چه‌قۆكه‌ی‌و 
ده‌كه‌وێته‌كار..  ده‌رده‌پ���ه‌ڕێ���ت‌و  چه‌قۆكه‌ی  ده‌م��ی 
ده‌م‌و چاوی دایكی گرژ بووه‌وه‌و زیاتر به‌ مۆنی‌و 
لاوازییه‌وه‌ گوێی بۆ قسه‌كانی كوڕه‌كه‌ی شلكرد. بیبێ‌ 

هیچ شتێكی نه‌كه‌وته‌وه‌ یاد زیاتر له‌وه‌ی بڵێت:
- دایكه‌ ئێستا من بوومه‌ته‌ پیاو، كابرایش گه‌لێ 
قسه‌ی ناشیرین‌و نابه‌جێی پێكردم‌و منیش له‌تووانامدا 

نه‌بوو قووتیان بده‌م‌و چاوپۆشیی لێبكه‌م.. 
دایكی سه‌رێكی بۆ له‌قاندو وتی:

بچكۆلانه‌  ك��وڕه‌  ئ��ه‌ی  پیاو  بوویته‌ته‌  ئێستا   -
به‌ستزمانه‌كه‌م، هه‌ر له‌و كاته‌وه‌ی كه‌ ستوونه‌كه‌ت 
ده‌دایه‌به‌ر چه‌قۆ دڵم داخورپاو كه‌وتمه‌ دڵه‌ڕاوكێ.. 

به‌ڵام  ب��ووه‌وه‌،  ڕۆشن  ڕووخساری  تاوێك  بۆ 
كه‌وته‌وه‌ گرژی‌و مۆنییه‌كی پێشووی.. 

بكه‌ین..  به‌جێ  جێ  ڕۆیشتنه‌كه‌ت  با  ده‌ی.!   -
له‌خه‌و  ڕۆزی��ش  ئه‌میلیۆو  ب��ك��ه‌وه‌خ��ۆت..  زووك���ه‌و 

هه‌ڵسێنه‌. به‌په‌له‌ بڕۆو لێی مه‌وه‌سته‌. 
بیبێ‌ به‌ره‌و ئه‌و سووچه‌ی كه‌ خوشك‌و براكه‌ی 
ڕایانی  به‌ئاسته‌م  ن��ا،  هه‌نگاوی  نوستبوون  لێدا 

وه‌شاند:
- ڕۆزی... ئه‌میلیۆ... هه‌ڵسن... 

هه‌ردوو منداڵه‌ ڕه‌شه‌كه‌ له‌خه‌و ڕاپه‌ڕین‌و چاوی 
خۆیان له‌به‌ر ڕۆشنایی مۆمه‌كه‌دا هه‌ڵگڵۆفت.. دایكیان 

به‌ شپرزه‌ییه‌وه‌ هاواری كرد:
- ئه‌میلیۆ. زوو بڕۆ ئه‌سپه‌كه‌ بۆ براكه‌ت بگره‌و 

به‌په‌له‌ بكه‌وه‌ خۆت. 
ئه‌میلیۆ هه‌ردوو لاقی خسته‌ نێو شه‌ڕواڵه‌كه‌یه‌وه‌و 
به‌له‌تره‌ له‌ترو چاو خه‌واڵوییه‌وه‌ ده‌رچووه‌ ده‌ره‌وه‌. 

دایكی پرسیاری ئاڕاسته‌ی بیبێ‌ كردو وتی:
خۆته‌وه‌  ب�����ه‌دووی  ك��ه‌س��ت  ب��ه‌ڕێ��گ��ه‌ت��ه‌وه‌   -

به‌دیكرد.؟
- نه‌خێر دایكه‌، به‌باشی گوێم ڕایه‌ڵ كردو كه‌سم 

نه‌كه‌وته‌ پێش چاو كه‌ شوێن پێم هه‌ڵگرێت. 

كه‌وته‌  ژووره‌ك���ه‌دا  له‌  باڵنده‌  وه‌ك��و  ئافره‌ته‌كه‌ 
جموجۆڵ‌و مه‌تاره‌یه‌ك ئاوی به‌ بزماری دیواره‌كه‌وه‌ 
داگرته‌ سه‌رزه‌وییه‌كه‌، به‌تانییه‌كی به‌سه‌ر جێگه‌كه‌وه‌ 
له‌  شه‌ته‌كیدا.  په‌تكێك  ب��ه‌  ل��وول��ی��داو  ڕاپسكاندو 
پارچه‌  چه‌ند  ئ��اگ��ردان��ه‌ك��ه‌وه‌  ته‌نیشتی  سه‌نووقی 
ئه‌وسا  ده‌ره��ێ��ن��او  س����ووره‌وه‌ك����راوی  گۆشتێكی 

ڕوویكرده‌ كوڕه‌كه‌ی‌و پێیوت:
-چاكه‌ته‌ ڕه‌شه‌كه‌ی باوكیشت له‌به‌ربكه‌. 

بیبێ‌ له‌نێوه‌ڕاستی ژووره‌كه‌دا به‌پێوه‌ وه‌ستابوو 
ده‌ی��ڕوان��ی��ی��ه‌ دای��ك��ی ك��ه‌ ده‌س��ت��ی ب���ردو ل��ه‌ پشتی 
خستیه‌  ده‌ره��ێ��ن��او  كۆنی  تفه‌نگێكی  ده‌رگ��ه‌ك��ه‌وه‌ 
تریشی  ب��ه‌ده‌س��ت��ه‌ك��ه‌ی  هێنای،  هه‌نگڵیه‌وه‌و  ژێ��ر 
پریاسكه‌یه‌كی له‌ پێسته‌ دروستكراوی هه‌ڵگرتبوو كه‌ 
چه‌ند فیشه‌كێكی تێدا ده‌رهێناو ژماردی‌و له‌پاشاندا 

وتی:
- له‌ده‌ دانه‌ فیشه‌ك زیاتری تێدا نه‌ماوه‌. ئاگاداری 

ببه‌و به‌فیڕۆی نه‌ده‌یت. 
ئه‌میلیۆ له‌ ده‌رگه‌كه‌وه‌ سه‌ری ده‌رهێناو وتی:

- دایكه‌ هه‌موو شتێك ته‌واوبووه‌. 
دایك قسه‌كانی ئاڕاسته‌ی كچه‌كه‌ی كردو وتی:

به‌تانییه‌كه‌و  له‌پاشاندا  بكه‌و  زی��ن  ئه‌سپه‌كه‌   -
كیسه‌ گۆشته‌كه‌یش به‌سه‌ریه‌وه‌ توند بكه‌. 

بیبێ‌ به‌واق وڕمانه‌وه‌ ده‌یڕوانییه‌ دایكی، چه‌نه‌ی 
ڕه‌ق هه‌ڵگه‌ڕابوو، لچه‌ نه‌رمه‌كه‌یشی شۆڕببووه‌وه‌، 
بڕوای به‌و هه‌موو شتانه‌ نه‌ده‌كرد كه‌ به‌به‌رچاویه‌وه‌ 
پرسیاری  منداڵانه‌وه‌  به‌ساكاریی  ڕۆزی  ده‌یبینی، 

ئاڕاسته‌ی دایكی كرد:
- بیبێ‌ بۆ كۆی ده‌ڕوات!؟

ئه‌ویش چاوی زیت كرده‌وه‌‌و وه‌ڵامی دایه‌وه‌:
بۆته‌  ده‌ك��ه‌وێ��ت..  ب��ه‌ڕێ  گه‌شتێك  ب��ۆ  بیبێ‌   -
ده‌بێت  كه‌وتۆته‌ڕێ‌‌و  پیاوانه‌ی  كاروباری  پاڵه‌وان‌و 

جێبه‌جێی بكات. 
بیبێ‌ خۆی ڕاستكرده‌وه‌و ڕواڵه‌تی ده‌موپلی خۆی 
شتێك  هه‌موو  كرد..  له‌خۆی  دایكی  وه‌كو  گۆڕی‌و 
ئاماده‌و ته‌واو ببوو. ئه‌سپه‌كه‌ به‌ خۆی‌و باره‌كه‌یه‌وه‌ 
له‌ ده‌ره‌وه‌دا به‌ به‌رده‌م ده‌رگه‌كه‌وه‌ وه‌ستابوو، مه‌تاره‌ 

ئاوه‌كه‌یش به‌رده‌وام ئاوی لێده‌تكایه‌وه‌و شان‌و ملی 
مانگه‌شه‌وه‌كه‌یش  تریفه‌ی  ته‌ڕكردبوو.  ئه‌سپه‌كه‌ی 
كشابووه‌وه‌،  به‌ره‌به‌یانه‌كه‌  ڕووناكیی  به‌رامبه‌ر 
به‌پێوه‌  كه‌پره‌كه‌وه‌  ته‌نیشتی  به‌  هه‌موو  خێزانه‌كه‌ 

وه‌ستابوون، دایك به‌ كوڕه‌كه‌ی وت:
بكه‌  خ��ۆت  ده‌وروب����ه‌ری  ته‌ماشای  به‌باشی   -
ڕۆڵه‌كه‌م.! هیچ مه‌وه‌سته‌و ئاگاداریی ئه‌سپه‌كه‌یشت 
بكه‌وێت  په‌كی  ماندوێتیدا  ئاكامی  له‌  ن��ه‌وه‌ك  بكه‌ 
یاخود بپسێت، ئه‌وه‌یشت له‌بیر نه‌چێت كه‌ ئاگاداری 
فیشه‌كت  ده‌  ته‌نیا  ب��ه‌  چونكی  ب��ی��ت،  گولله‌كانت 
نه‌خۆشیش  نه‌كه‌یت‌و  پڕ  گ��ه‌ده‌ت  ه��ه‌روه‌ه��ا  پێیه‌، 
لێبخۆ،  بڕێكی  س��ه‌وزی��دا  له‌گه‌ڵ  به‌ڵكو  نه‌كه‌ویت، 
له‌ چه‌كدارو  نه‌كه‌یت  لوتكه‌ی چیا  كاتێك گه‌یشتیته‌ 
پاسه‌وانان نزیكبكه‌ویته‌وه‌و قسه‌یان له‌گه‌ڵدا بكه‌یت، 

نوێژه‌كانیشت له‌بیر نه‌كه‌یت.. 
پاش ئه‌م ئامۆژگاریانه‌ ده‌ستی ته‌ڕی عاره‌قاویی 
بڵندكرده‌وه‌و  خۆی  كوڕه‌كه‌ی‌و  سه‌رشانی  خسته‌ 
ه����ه‌ردوو ڕوومه‌تی  پ��ه‌ن��ج��ه‌و  ك��ه‌وت��ه‌ س��ه‌رن��وك��ی 
كوڕه‌كه‌ی ماچكرد، ئه‌ویش به‌هه‌مان شێوه‌ هه‌ردوو 
به‌لای  ماچكرد.  ڕۆزی  ئه‌میلیۆو  دایكی‌و  ڕوومه‌تی 
ئه‌وه‌ی  وه‌ك��و  وه‌رچه‌رخاند  خ��ۆی  ڕووی  دایكیدا 
بنوێنێت، ده‌م‌و چاوو  بێ وره‌یی‌و دڵناسكیی خۆی 
ڕووخساری دایكی مه‌یی بوون‌و هه‌ردوو چاوانیشی 

بێ په‌روا له‌ پشكنیندابوون. 
- هه‌ر ئێستا بكه‌وه‌ خۆتو بڕۆو لێی مه‌وه‌سته‌، 

نه‌باده‌ وه‌كو مریشك بكه‌ن به‌ په‌ڕوباڵتدا. 
به‌سه‌ر زینه‌كه‌وه‌ هه‌ندێك جووڵه‌ی كردو  بیبێ‌ 

وتی:
- من پیاوم. 

به‌ره‌و  كاتێك  بوو،  به‌ره‌به‌یان  ڕوونی  تاریك‌و 
گرده‌كه‌ كه‌وته‌ڕێ، له‌ پاشانیشدا تیلماسكه‌ ڕێیه‌كه‌ی 
تاریك‌و  ده‌ب��رد،  چیاكانی  ڕووی  ب��ه‌ره‌و  شیوه‌كه‌ 
هه‌میشه‌  له‌گه‌ڵ ڕووناكیی سه‌رله‌به‌یاندا  لێڵی شه‌و 
له‌ ململانێدا بوون‌و ده‌رفه‌تیان به‌ڕوانینێكی ڕوون‌و 
ئاشكرا نه‌ده‌دا.. پێش ئه‌وه‌ی چه‌ند سه‌د هه‌نگاوێك 
ڕێ ببڕێت‌و بچێته‌ نێو شیوه‌كه‌وه‌، وه‌كو تارماییه‌كی 

بۆر خۆی ده‌نوواند. 
دایك زۆر به‌ په‌شۆكاوییه‌وه‌ له‌به‌رده‌م كه‌پره‌كه‌دا 
به‌  به‌چكه‌كه‌یشی  ه���ه‌ردوو  وه‌س��ت��اب��وو،  پێوه‌  ب��ه‌ 
تێیان  چ���او  ق��وڕن��ه‌ی  ب��ه‌  ج���اروب���ار  ته‌نیشتیه‌وه‌ 
ئاوێته‌ی  ك��وڕه‌ك��ه‌ی  ت��ارم��ای��ی  كاتێك  ده‌ڕوان�����ی، 
ته‌مومژی گرده‌كان بوو له‌به‌رچاو ونبوو، هه‌ستی به‌ 
حه‌سانه‌وه‌و دڵنه‌وایی كرد. ده‌ستی كرد به‌ لوشكه‌ 

لوشك‌و پڕمه‌ی گریان:
- ك�����وڕه‌ ج��وان��ك��ی��ل��ه‌و ئ����ازاك����ه‌م����ان.. ك����وڕه‌ 

پارێزه‌ره‌كه‌مان.. ڕۆڵه‌ جوامێره‌كه‌مان ڕۆیشت... 
له‌ پاشاندا هێور  ده‌نگی گریانی به‌رز بووه‌وه‌و 
له‌ خۆی  ده‌رگ��ه‌ی  كه‌پره‌كه‌و  نێو  ب��ووه‌وه‌و چووه‌ 

داخست. 
ئه‌میلیۆو ڕۆزی له‌ژێر تیشكی كزی به‌ره‌به‌یانه‌كه‌دا 
گوێیان  وه‌ستابوون‌و  زه‌بوونییه‌وه‌  مه‌لوولی‌و  به‌ 
كه‌پره‌كه‌وه‌  له‌نێو  دایكیان  كوڵه‌كه‌ی  به‌  گریانه‌  بۆ 
یه‌كتری  به‌شانی  ش��ان  ده‌ن��گ��ی‌و  به‌بێ  ڕاده‌دێ����را.. 
كه‌ناری  تاشه‌به‌رده‌كانی  گه‌یشتنه‌  تا  كه‌وتنه‌ڕێ 
ماوه‌یه‌ك  پاش  دانیشتن،  پێكه‌وه‌  به‌جووته‌  ده‌ریاو 

ئه‌میلیۆ پرسیاری له‌ خوشكه‌كه‌ی كرد:
- بیبێ‌ له‌كه‌یه‌وه‌ بۆته‌ پیاو؟

- له‌ دوێنی شه‌وه‌وه‌ كه‌ له‌ مۆنتێریدا بوو!
سووری  ڕه‌نگی  ده‌ریاكه‌  سه‌ر  هه‌وروهه‌ڵاتی 
له‌ پشتی چیاكانه‌وه‌  كه‌  لێنیشت  ئه‌و خۆره‌تاوه‌یان 

تیشكی ده‌هاویشت. 
- سبه‌یش نانی به‌یانیمان وه‌كو ئه‌مڕۆ ناخۆین‌و 

چیتر دایكمان چێشت نانێته‌ سه‌ر ئاگر.. 
ئه‌میلیۆ ئه‌م ورده‌ گله‌ییانه‌ی كردو خوشكه‌كه‌یشی 

وه‌ڵامی نه‌داوه‌.. دووباره‌ كه‌وته‌وه‌ پرسیارو وتی:
- بیبێ‌ بۆ كوێ‌ چوو!؟

كزه‌با  ل��ه‌  ئ���ه‌وه‌ی  وه‌ك  ڕووان���ی‌و  تێی  ڕۆزی 
سارده‌كه‌وه‌ هه‌واڵی زانیبێت وتی:

- ڕۆی��ش��ت‌و ب��ه‌ ی��ه‌ك��ج��اره‌ك��ی س���ه‌ری خۆی 
هه‌ڵگرت‌و.. چیتر ناگه‌ڕێته‌ دواوه‌.. 

- گوایه‌ وه‌های تێده‌گه‌یت كه‌ مرد؟
كرد،  ئوقیانووسه‌كه‌ی  سه‌یری  دووباره‌  ڕۆزی 

باریكی  دووكه‌ڵێكی  هێڵی  ب��چ��ووك  كه‌شتییه‌كی 
به‌سه‌ر ڕووی ئاوه‌كه‌وه‌ ده‌لكاند.. 

- نه‌خێر نه‌مردووه‌و تاكو ئێستایش ماوه‌. 
* * *

تفه‌نگه‌كه‌ی  ئاوڕبداته‌ دواوه‌،  بیبێ‌ به‌بێ ئه‌وه‌ی 
له‌سه‌رخۆ  ئه‌سپه‌كه‌یش  زینه‌كه‌وه‌،  سه‌ر  خستبووه‌ 
چڕوپڕیش  زه‌به‌نێكی  س��ه‌رده‌ك��ه‌وت،  گرده‌كه‌دا  به‌ 
داگیر  ل��ه‌ولادا  له‌ملاو  به‌رده‌ڵانه‌كه‌ی  سه‌ره‌ولێژیه‌ 
له‌دواییشدا  پێچێك‌و  گه‌یشته‌  ئه‌سپه‌كه‌  ك��ردب��وو، 
كوڕه‌  نزیكبووه‌وه‌،  گ��ه‌وره‌  دۆڵێكی  ده‌رب��ه‌ن��دی  له‌ 
خۆی،  پ��اش  وه‌رگێڕایه‌  ڕووی  زینه‌كه‌وه‌  به‌سه‌ر 
كه‌پرێكی  چه‌ند  ت��ه‌واوه‌ت��ی  ب��ه‌  ته‌مومژه‌كه‌  ب��ه‌ڵام 
گه‌یشتنه‌  ئه‌سپه‌كه‌وه‌و  ملی  ژه‌نییه‌  ق��ووت��داب��وو، 
نێوه‌ندی دۆڵه‌كه‌، ئه‌سپه‌كه‌ سه‌رو ملی درێژ كردو 
پڕمه‌یه‌كی كردو ملی ڕێگه‌كه‌ی گرته‌به‌ر، ڕێگه‌یه‌ك 
كه‌ پڕ ب��وو له‌ چ��اڵ‌و چێڵ‌و خ��اك‌و خ��ۆڵ‌و گه‌ڵای 
تێكشكاوه‌  به‌رده‌  تاوێره‌  دارودره‌خته‌كان.  وه‌ریوی 
ڕێیه‌  ڕێچكه‌  ببوونه‌وه‌،  بڵاو  په‌رش‌و  گه‌وره‌كانیش 
له‌  ب��ای��ده‌دای��ه‌وه‌و  دۆڵ��ه‌ك��ه‌دا  ل��ێ��واری  به‌  باریكه‌كه‌ 
جۆگه‌له‌  ده‌گه‌یشته‌  س��ه‌رب��ه‌ره‌وخ��وار  پاشانیشدا 
دیوده‌ری  مه‌نگیی‌و  به‌  ته‌نكاوییه‌كانیدا  له‌  ئاوێك، 
بریق‌و  سه‌رله‌به‌یانییه‌دا  ئه‌و  ڕووناكیی  ب��ه‌ڕووی 
به‌ڕه‌نگی  زیخ‌و چه‌و  ته‌نكاوه‌كاندا  له‌نێو  بوو،  باقی 
ده‌نواند،  خۆیان  خۆره‌تاوه‌كه‌دا  به‌ڕووی  ژه‌نگاریی 
بڕكی  جۆگه‌له‌كه‌وه‌  كه‌ناری  قومی  نه‌رمه‌  به‌سه‌ر 
به‌سه‌ر  دارێكیش  چه‌ند  ڕواب����وون،  كێوی  پونگه‌ 
نه‌رمه‌ گیاكانه‌وه‌ به‌ سووتاویی وشك هه‌ڵگه‌ڕابوون، 
ڕێیه‌كه‌ ده‌یدا به‌نێو ئاوه‌كه‌داو له‌وبه‌ره‌وه‌ ده‌رده‌چوو، 
ئه‌سپه‌كه‌ دای به‌نێو ئاوه‌كه‌داو كوڕه‌كه‌یش جڵه‌وی 
بۆ شلكردبوو، گیانله‌به‌ره‌كه‌ سه‌ری داگرت‌و بینی نا 

به‌ ئاوه‌كه‌داو تینوێتیی خۆی شكاند. 
داری  بوو،  سه‌ره‌ولێژ  زۆر  دۆڵه‌كه‌  لاته‌نیشتی 
پاسه‌وانی  وه‌ك��و  زه‌ب��ه‌لاح��ی  به‌  ته‌خته‌سووره‌كان 
گه‌ڵایه‌كی  داره‌ك����ان  ده‌رك���ه‌وت���ن..  ڕێ��گ��ه‌وب��ان��ه‌ك��ان 
ب��ه‌ق��ه‌ده‌وه‌ب��وو، زۆر ئه‌ستوورو  س��ه‌وزی زۆری��ان 
كه‌وته‌  بیبێ‌  كاتێك  ه��ه‌ڵ��ك��ش��اب��وون،  بڵند  ب���ه‌رزو 

لێبڕی‌و  خۆریان  تیشكی  ت��ه‌واوه‌ت��ی  به‌  نێویانه‌وه‌ 
به‌نێو ڕه‌نگه‌ سه‌وزه‌كاندا  به‌ته‌نیا تیشكێكی په‌مه‌یی 
داری  ئ��اوه‌ك��ه‌وه‌  جۆگه‌  به‌ته‌نیشتی  ب�اڵوب��ب��ووه‌وه‌، 
تووتڕك و گژنیژه‌ ڕیزیان به‌ستبوو، له‌ ژووریشدا 
تێكچڕژابوون‌و  ته‌خته‌سووره‌كان  داری  پۆی  لق‌و 
ڕووی ئاسمانیان له‌چاو بزركردبوو، بیبێ‌ له‌ مه‌تاره‌ 
ئاوه‌كه‌ی خوارده‌وه‌و ده‌ستی بردو پارچه‌ گۆشتێكی 
ده‌رهێناو  گرێكه‌ی  ل��ه‌  س���ووره‌وه‌ك���راوی  باریكی 
كه‌وته‌ قه‌پ پیاگرتن‌و جوینی، تاونه‌تاوێكیش قومێك 
ئاوی به‌سه‌ردا ده‌كرد، هه‌ردوو چاوه‌ بچكۆلانه‌كه‌ی 
سیمای  به‌ڵام  ده‌یانڕوانی،  ماندوێتییه‌وه‌  كزیی‌و  به‌ 
تۆزو  له‌گۆڕدابوون.  هه‌ر  ڕووخساری  ده‌موچاوو 
ئه‌سپه‌كه‌دا  پێی  له‌ژێر  ڕێگه‌كه‌  سه‌ر  ڕه‌شی  خۆڵی 
زیادی  جۆگه‌له‌كه‌  سه‌ره‌ولێژیی  ده‌ك���رد،  ت��رپ��ه‌ی 
كردو ئاوه‌كه‌یش به‌خێرایی‌و به‌خۆڕ ده‌یكێشا به‌قه‌د 
شۆڕببوونه‌  داره‌ك��ان  س��ه‌وزی  گه‌ڵای  به‌رده‌كاندا، 
به‌ولای  به‌ملاو  ك��وڕه‌ك��ه‌  پێی  ه���ه‌ردوو  خ���واره‌وه‌، 
گه‌ڵا  بوو،  ته‌كه‌ته‌كیان  شۆڕببوونه‌وه‌و  ئه‌سپه‌كه‌دا 
ڕاپسكاندو  به‌ده‌ستی  ته‌ڕی  كێویلكه‌یه‌كی  كه‌ره‌وزه‌ 
گۆڕینی  پێناوی  له‌  ئه‌ویش  خۆی،  ده‌می  بۆ  بردی 
به‌شل‌و  زۆر  ده‌م��ی،  نێو  جیڕه‌كه‌ی  گۆشته‌  تامی 
له‌پڕ  گ��رت��ب��وو،  ب��ه‌ده‌س��ت��ه‌وه‌  تفه‌نگه‌كه‌ی  ش���اوی 
كه‌وته‌خۆی‌و تاوی له‌ ئه‌سپه‌كه‌ی داو پشتی دارێكی 
ئه‌سپه‌كه‌ی  توندی جڵه‌وی  به‌  گه‌وره‌ی گرت، زۆر 
حیلكه‌،  بداته‌  ئه‌سپه‌كه‌ی  نه‌وه‌كو  گرت  به‌ده‌سته‌وه‌ 
ده‌موچاوی به‌ ته‌واوه‌تی گۆڕاو هه‌ردوو كونه‌ لووتی 
كه‌وتنه‌ له‌رزین.. له‌ خوارووی ڕێگه‌كه‌دا ترپه‌ی پێی 
قه‌ڵه‌وی  كابرایه‌كی  هاته‌به‌رگوێ‌،  وڵاخێكی  به‌رزه‌ 
ڕوومه‌ت سووری ڕیش سپیی به‌سواری ئه‌سپێكه‌وه‌ 
كه‌وته‌پێش چاو، ئه‌سپی كابرا ملی لاركردبووه‌وه‌و 
هه‌ر پڕمه‌پڕمی بوو، ئه‌سپ سواره‌كه‌ گه‌یشته‌ ئه‌و 
به‌سه‌ر  ن��ه‌ڕان��دی  ب��زرب��وو،  لێ  بیبێی  كه‌  شوێنه‌ی 
ئه‌سپه‌كه‌یداو وه‌ستاندی‌و هه‌ندێك سه‌ری هه‌ڵبڕی‌و 
خۆی قیت كرده‌وه‌و ته‌ماشای ئه‌ملاو ئه‌ولای خۆی 
تفه‌نگه‌كه‌ی  بیبێ‌  ڕێبڕین.  كه‌وته‌وه‌  دووب��اره‌  كرد، 
خسته‌  په‌نجه‌ی  خسته‌به‌ری‌و  فیشه‌كێكی  هه‌ڵبڕی‌و 

پێشهاتێكی  ه��ه‌م��وو  ب��ۆ  په‌له‌پیتكه‌كه‌یه‌وه‌،  س��ه‌ر 
ناهه‌مواری لابه‌لا خۆی ئاماده‌كردبوو.. 

دیمه‌نی  ب��ووه‌وه‌،  سه‌ره‌ولێژ  زیاتر  جۆگه‌له‌كه‌ 
داری ته‌خته‌ سووره‌كانیش بچووك بوونه‌وه‌و لق‌و 
ڕه‌شه‌باكه‌،  زه‌بروزه‌نگی  كه‌وتنه‌به‌ر  پۆكانیشیان 
ئه‌سپه‌كه‌ زۆر له‌سه‌ر خۆی هێدی هێدی ڕێگه‌كه‌ی 
تاوه‌كو  هه‌ڵده‌كشا  ورده‌ورده‌  خۆره‌كه‌یش  ده‌بڕی، 
له‌و شوێنه‌ی كه‌  بیبێ‌  دابكشێت،  له‌ده‌مه‌و عه‌سردا 
جۆگه‌له‌كه‌ی لێوه‌ ده‌رده‌چوو دۆڵه‌كه‌ی به‌جێهێشت، 
ئاو  پڕ  مه‌تاره‌كه‌یشی  ئاوداو  ئه‌سپه‌كه‌ی  دابه‌زی‌و 
جیا  جۆگه‌له‌كه‌  له‌  ڕێگه‌كه‌  كه‌  شوێنه‌یدا  له‌و  كرد، 
بنچكێكی  چه‌ند  له‌  نه‌ده‌مان‌و  داره‌ك��ان  ده‌ب��ووه‌وه‌، 
به‌ولای  به‌ملاو  داروده‌وه‌نێك  هیچ  به‌ولاوه‌  كێویله‌ 
ل��ه‌ب��ری خ����اك‌و خۆڵه‌  ن��ه‌ده‌ب��ی��ن��ران،  ڕێ��گ��ه‌ك��ه‌وه‌ 
به‌ری  ورد،  شكاوی  ب��ه‌ردی  به‌ته‌نیا  ڕه‌شه‌كه‌یش 
ده‌نگی  له‌  مارمێلكه‌كان  داگیركردبوو،  ڕێگه‌كه‌یان 
ده‌سڵه‌مینه‌وه‌و  ئه‌سپه‌كه‌  پێی  ژێر  به‌ردی  خرمه‌ی 
بۆ  ك���وڕه‌  ده‌ك����رد..  خشه‌یان  زه‌ب��ه‌ن��ه‌ك��ان��دا  به‌نێو 
كه‌وته‌  دواوه‌،  وه‌رگێڕایه‌  خۆی  ڕووی  جارێكیتر 
پێ ده‌شتییه‌كی ڕووته‌نییه‌وه‌و هه‌ر له‌ دووریشه‌وه‌ 
هه‌ڵدێرو  به‌  ب��وو  ناوچه‌كه‌  سه‌رله‌نوێ‌  ده‌ب��ی��ن��را.. 
له‌و شوێنه‌یدا كه‌ ڕێگه‌كه‌ وه‌كو  هه‌ڵه‌تێكی سه‌خت، 
قه‌به‌كاندا  خڕه‌  تاشه‌به‌رده‌  به‌نێو  پێچ  پێچاو  مار 
ڕه‌وینه‌وه‌ی  ده‌ن��گ��ی  ل��ه‌  ده‌ب�����ووه‌وه‌،  ب���ه‌ره‌وخ���وار 
تر  هیچی  ب���ه‌ولاوه‌  ب��ۆره‌ك��ان  كێوییه‌  كه‌روێشكه‌ 
نه‌ده‌بیسترا، هه‌روه‌ها باڵنده‌یه‌ك به‌ ده‌نگێكی باریك‌و 
درێژ قیڕاندی‌و به‌ره‌و ڕۆژهه‌ڵات هه‌ڵده‌فڕی، لوتكه‌ی 
برینگ  وشك‌و  به‌ردینه‌كان،  سه‌ركه‌شه‌  ڕوته‌  چیا 

له‌ژێر تیشكی خۆره‌تاوی سوتێنه‌ردا ده‌بینران. 
چیاكه‌  گژوگیای  ب���ه‌ره‌و  ب����ه‌رده‌وام  ئه‌سپه‌كه‌ 
له‌  پڕ  چ��اوی  به‌  تاونه‌تاوێك  بیبێ‌  س��ه‌رده‌ك��ه‌وت، 
ده‌بڕییه‌  چاوی  خۆی‌و  پاش  ده‌یڕوانییه‌،  گومانه‌وه‌ 
باودا  سپی  ڕوته‌نییه‌كی  له‌نێو  چیاكان..  لوتكه‌ی 
خۆی  ڕووی  به‌په‌له‌  كه‌وت‌و  تارماییه‌ك  به‌  چاوی 
تێگه‌یشت..  پاسه‌وانه‌كانی  له‌  یه‌كێك  به‌  لێوه‌رگێڕاو 
كه‌س نه‌یده‌زانی ئه‌و پاسه‌وانانه‌ كێن‌و كوێنده‌رین‌و 

ڕووی  چاكه‌  وه‌ه��ا  ب��ه‌ڵام  كوێدایه‌.؟!،  له‌  داڵ��ده‌ی��ان 
خۆتیان تێنه‌كه‌یت‌و خۆت له‌ ئاستیان گێل بكه‌یت، له‌ 
كاتێكدا ئه‌وانیش گوێ‌ به‌ هیچ ڕێبوارێك ناده‌ن گه‌ر 
به‌بێ مه‌ڵامه‌ت به‌ڕێی خۆیه‌وه‌ بڕوات، بایه‌كه‌ وشك 
بوو،  چیاكه‌  لاپاڵه‌كانی  خۆڵی  به‌  تێكه‌ڵ  هه‌ڵگه‌ڕاو 
كوڕه‌ ناچاربوو ده‌می بنێت به‌ ده‌ركی مه‌تاره‌كه‌وه‌و 
توندی  به‌  پاشانیشدا  له‌  لێبخواته‌وه‌،  ئاوی  قومێك 
زینه‌كه‌وه‌ی  به‌قه‌رپۆزی  گرت‌و  مه‌تاره‌كه‌ی  ده‌می 
به‌ست، ڕێچكه‌ ڕێیه‌كه‌ به‌ره‌و لاپاڵی گردێكی به‌رزی 
خاك‌و خۆڵ خاوی بردو له‌ هه‌ڵدێرو چاڵ‌و چێڵه‌كانی 
ئاوڕی  ته‌سكه‌كه‌  ده‌ربه‌نده‌  نه‌گه‌یشته‌  تا  پاڕاست. 
له‌دوای خۆی نه‌دایه‌وه‌. به‌هه‌رحاڵ هیچ پاسه‌وانێكی 
به‌  ڕێگه‌كه‌  ده‌وروب��ه‌ری  نه‌بینی،  ب��ه‌دووی خۆیه‌وه‌ 
كۆته‌ره‌داری ته‌خته‌ سووره‌كان ته‌نرابوون، كوڕه‌ی 
ی��اخ��ی‌و ه��ه‌ڵات��وو ده‌رب���ه‌ن���دی ش��اخ��ه‌ك��ه‌ی بڕی‌و 
ماندوێتی هه‌ره‌سی پێهێنابوو، هه‌ر ئه‌وه‌نده‌ی مابوو 
هه‌ردوو چاوه‌ وردیله‌كانی وێك بنێت، به‌ڵام سیمای 
دیاربوو،  ڕووخساریه‌وه‌  به‌  پیاوه‌تی  كۆڵنه‌دان‌و 
به‌نێو  بڵنده‌كه‌ داده‌كشاو ده‌ینه‌ڕاندو  ڕه‌شه‌بای چیا 
تاشه‌به‌رده‌  له‌سه‌ر  ده‌ك��ردو  ه��اژه‌ی  ده‌ربه‌نده‌كه‌دا 
هه‌ڵۆیه‌كی  ده‌ب���ووه‌وه‌،  پ��ه‌رش  قه‌به‌كاندا  گرانیتیه‌ 
سووڕی  ئاسمانه‌وه‌  حه‌لحه‌له‌ی  ب��ه‌  س��وور  كلك 
به‌ره‌و  قیڕاندی‌و  ت��ووڕه‌ی��ی��ه‌وه‌  به‌  ده‌خ����وارده‌وه‌و 
ئاگاداری‌و  به‌  ب��ه‌رده‌وام  كوڕه‌  داكشا،  ده‌ربه‌نده‌كه‌ 
ده‌وروپشتی  ده‌یڕوانییه‌،  زۆره‌وه‌  وریاییه‌كی  وت‌و 
شكاوه‌كاندا  ت��اش��ه‌ب��ه‌رده‌  به‌نێو  ڕێ��گ��ه‌ك��ه‌  خ���ۆی، 
كۆتایی  گ��ه‌ی��ش��ت��ه‌  ت���ا  ك������رده‌وه‌،  ب����ه‌ره‌وخ����واری 
گژوگیاو  كه‌نده‌ڵان‌و  ئه‌و  هه‌موو  سه‌ره‌ولێژیه‌كه‌، 
هه‌ڵگه‌ڕاندبوو.  تاریك  ناوچه‌كه‌یان  داروده‌وه‌ن��ان��ه‌ 
به‌ری  ده‌ورو  ب��ه‌  ڕووت  ع��ه‌ردێ��ك��ی  ب���ه‌وب���ه‌ره‌وه‌ 
شاخێكی  پشته‌وه‌یش  ل��ه‌  دی��ارب��وو،  بێشه‌ڵانێكدا 
ڕووته‌نیی به‌ دڕك‌و داڵێكی ڕه‌شی تینوو پۆشرابوو، 
هه‌ركه‌ بایه‌ وشكه‌كه‌ ده‌م‌و لێوی هه‌ڵپڕوكاند مژێكی 
ئه‌وه‌ی  بۆ  ئه‌سپه‌كه‌یش  ئاوه‌كه‌دا،  مه‌تاره‌  به‌  كرد 
پێی هه‌ڵنه‌زنێت‌و ساتمه‌ نه‌كات، به‌ ترس‌و له‌رزێكی 
شۆڕده‌بووه‌  ئه‌سكه‌كه‌دا  باریكه‌  ڕێگه‌  به‌  زۆره‌وه‌ 

خواره‌وه‌و ورده‌ به‌ردی ده‌تلانده‌ نێو بێشه‌ڵانه‌كه‌وه‌، 
له‌ پشتی چیاكانه‌وه‌ خۆره‌كه‌ له‌ئاوابووندابوو، تیشكی 
ده‌هاویشته‌ سه‌ری داره‌كان‌و نووكی ته‌پۆلكه‌كان... 
تۆخی  تارماییه‌كی  هه‌ڵبڕی‌و  چ��اوی  ساتێك  ب��ۆ 
كه‌وته‌ به‌رچاو.. جه‌سته‌ی زه‌لامێكی بینی كه‌ به‌سه‌ر 
به‌پێوه‌، به‌ڵام ئه‌م خۆی لێ  تاوێرێكه‌وه‌ وه‌ستابوو 
نه‌وه‌ك گومانی  لێوه‌رگێڕا  گێل كردو ڕووی خۆی 
دزییه‌كه‌وه‌  به‌  چاو  قوڕنه‌ی  به‌  كاتێك  بچێته‌سه‌ر، 
تێی ڕووانی بۆی ده‌ركه‌وت كه‌ له‌ جێگه‌كه‌ی خۆیدا 
سه‌ربه‌ره‌وخواره‌كه‌ی  ڕێگه‌  ب��ووه‌..  بزر  نه‌ماوه‌و 
بڕی‌و ئه‌سپه‌كه‌یش به‌رده‌وام جێ‌ پێی خۆی به‌دی 
پڕ  دۆڵ��ه‌  نێوه‌ندی  گه‌یشته‌  ده‌خ��زا،  پێی  نه‌ده‌كردو 
تفه‌نگه‌كه‌ی  چ��ه‌پ��ه‌ی  به‌ده‌ستی  چ��ڕه‌ك��ان،  ل���ه‌داره‌ 
له‌گه‌ڵای  ڕاسته‌یشی خۆی  به‌ده‌ستی  بوو،  هه‌ڵبڕی 
بڕی‌و  به‌رزاییه‌كه‌ی  ده‌پ��اراس��ت،  داره‌ك���ان  تیژی 
خڕی  داری  گه‌لێ  ك��ه‌  ق��ووڵای��ی��ه‌ك��ه‌وه‌  نێو  چ��ووه‌ 
گوێی  پشكنی‌و  ڕێیه‌كه‌ی  باشی  به‌  ڕوواب��وو،  تێدا 
ملی  ژه‌نییه‌  ن��ه‌ب��وو،  ج��ووڵ��ه‌ی��ه‌ك  هیچ  چ��رپ��ه‌ی  ل��ه‌ 
ئه‌سپه‌كه‌یه‌وه‌و خۆی له‌و ڕاسته‌ڕێیه‌ ده‌ربازكردو له‌ 
هێڵێكی سه‌وز نزیك بووه‌وه‌، بینیی كه‌له‌سه‌ردا ئاوی 
گۆماوێكی  نێو  ده‌كه‌وێته‌  ده‌چۆڕێته‌وه‌و  كانییه‌ك 
ق���ووڵ���ه‌وه‌.. م��ه‌ت��اره‌ك��ه‌ی ل��ه‌ئ��او پ��ڕ ك���ردو ئه‌سپه‌ 
تینووه‌كه‌یشی به‌جێهێشت تا تێرو پڕ ئاو بخواته‌وه‌، 
پاشان به‌ره‌ولای دارێكی برد، دوور له‌ نیگای هه‌ر 
سه‌ر  دای��ه‌  فڕێی  لێكرده‌وه‌و  جڵه‌وه‌كه‌ی  كه‌سێك 
زه‌ویه‌كه‌، به‌رزه‌ وڵاخه‌كه‌یش به‌رده‌وام ده‌موقه‌پۆزی 
داده‌پچڕی‌و باوێشكی ده‌دا، به‌ گوریسێك سه‌روملی 
به‌دار به‌ڕوویه‌كه‌وه‌ به‌سته‌وه‌ تا به‌ ئاره‌زووی خۆی 
پارچه‌  ڕۆیشت‌و  زینه‌كه‌  ب��ه‌ره‌و  ل��ه‌وه‌ڕ،  بكه‌وێته‌ 
به‌ره‌ولای  ده‌رهێناو  گۆشتێكی سووره‌وه‌كراویتری 
یه‌كێك له‌ داره‌كانی لاته‌نیشتی جه‌نگه‌ڵه‌كه‌ ڕۆیشت 
له‌سه‌ر  بكات،  ڕێگه‌وبانه‌كان  چاودێریی  ت��اوه‌ك��و 
گه‌ڵا وشكه‌ وه‌ریوه‌كانی دار به‌ڕووه‌كاندا دانیشت‌و 
ده‌س��ت��ی ب��ۆ چه‌قۆ ڕه‌ش��ه‌ گ��ه‌وره‌ك��ه‌ی ب��رد، به‌ڵام 
نه‌هاته‌ ده‌ستی، ئه‌وسا خۆی خسته‌ سه‌ر ئانیشك‌و 
ده‌ستی كرد به‌ قه‌پلێدانی گۆشته‌ وشكه‌ جیڕه‌كه‌، بێ 

ئاگاییه‌كی گه‌مژاوییانه‌ ڕووخساری داگرت. 
لوتكه‌ی  بزوێنه‌كه‌  هه‌ست  مانگه‌ شه‌وه‌  تریفه‌ی 
تاریك‌و  به‌ڵام  بوو،  داپۆشی  ڕۆژهه‌ڵاتی  چیاكانی 
گرتبووه‌وه‌،  دۆڵه‌كانی  شیوو  نێو  چڕ  نتوكییه‌كی 
كانیاوه‌كه‌  ب���ه‌ره‌و  ك��ۆت��رێ��ك  گ��رده‌ك��ان��ه‌وه‌  له‌نێو 
زه‌به‌نه‌كه‌وه‌  له‌نێو  كوڕكوڕێكیش  باڵنده‌ی  هه‌ڵفڕی. 
فڕكه‌ فڕكی كرد، هه‌روه‌كو ئه‌وه‌ی شتێك بانگبكات، 
كه‌وته‌  شتێكی  چڕه‌كه‌دا  پێچیه‌  له‌  به‌لاچاوی  بیبێ‌ 
پ��ێ��ش چ����او ك���ه‌ ب���ه‌ ئ��اس��پ��ای��ی ده‌ڕۆی����ش����ت، به‌ 
هێواشییه‌كه‌وه‌ ڕووی خۆی تێكردو بینیی كه‌ پشیله‌ 
به‌زه‌ویه‌كه‌وه‌  سكی  خ��اڵ��خ��اڵاوی��ی��ه‌و  كێوییه‌كی 
ده‌جووڵێت.  ك��ان��ی��اوه‌ك��ه‌  ب����ه‌ره‌و  ن���ووس���ان���دووه‌و 
زۆره‌وه‌  ئاگادارییه‌كی  به‌  هه‌ڵبڕی‌و  تفه‌نگه‌كه‌ی 
تفه‌نگه‌كه‌ی  پ��اش��ان��دا  ل��ه‌  ڕێ��گ��ه‌ك��ه‌و  بڕییه‌  چ���اوی 
بچووكی  چڵه‌دارێكی  خۆی،  شوێنه‌كه‌ی  گێڕایه‌وه‌ 
كرده‌وه‌و هاویشتیه‌ پشیله‌كه‌، كوڕكوڕه‌كه‌یش وه‌كو 
له‌سه‌ر  پشیله‌كه‌یش  هه‌ڵفڕی،  كردو  ه��اژه‌ی  ده‌ری��ا 
ب�����ووه‌وه‌و چ���اوه‌ زه‌رده‌  ق��ی��ت  ه���ه‌ر چ��وارپ��ه‌ل��ی 
سارده‌كانی لێ مۆن كرده‌وه‌و به‌ ڕێڕه‌وی ئاوه‌كه‌دا 
له‌  نتوك  تاریك‌و  نیوه‌شه‌وێكی  كرد،  پاشه‌كشه‌ی 
به‌  كرد  ده‌ستی  كوڕه‌یش  داه��ات‌و  قوڵه‌كه‌دا  دۆڵ��ه‌ 
دوعاو نزاو له‌ دواییشدا خه‌وێكی قووڵ بردییه‌وه‌.. 
مانگه‌كه‌ به‌رز هه‌ڵكشاو نێو دۆڵه‌كه‌ی ڕوونكرده‌وه‌، 
داگرت،  چیاكانی  لاپ��اڵ��ی  هه‌ڵیكردو  شنه‌باكه‌یش 
كونه‌بویه‌ك بێوچان له‌ به‌رزی‌و نزمیدا بوو به‌دووی 
كه‌روێشكه‌ كێویدا وێڵ بوو، گورگێكیش له‌ نشێوێكدا 
كزه‌با  ب����ه‌ده‌م  ب��ه‌ڕووه‌ك��ان��ی��ش  دار  ل���ووران���دی، 
حیله‌ی  ده‌نگی  له‌  چرپه‌..  كه‌وتبوونه‌  س��ارده‌ك��ه‌وه‌ 
ئه‌سپه‌كه‌ی خۆی ڕاپه‌ڕی‌و به‌باشی گوێی ڕایه‌ڵكرد، 
مانگه‌شه‌وه‌كه‌ به‌ره‌و لوتكه‌كانی ڕۆژئاوا داده‌كشاو 
دۆڵه‌كه‌ی به‌ تاریكی به‌جێده‌هێشت، به‌ په‌شۆكاوی‌و 
تفه‌نگه‌كه‌ی  دانیشت‌و  چینچكه‌وه‌  به‌  شپرزه‌ییه‌وه‌ 
ب��ه‌س��ه‌ر ڕێگه‌كه‌وه‌  ل����ه‌دوورڕا  گ��رت،  ب��ه‌ده‌س��ت��ه‌وه‌ 
به‌سه‌ر  به‌رزه‌وڵاخێكی  پێی  خرمه‌ی  حیله‌و  ده‌نگی 
خۆی  ب��ازدان  به‌یه‌ك  بیست..  شكاوه‌كانه‌وه‌  به‌رده‌ 
سه‌ره‌  ڕایكرد،  ئه‌سپه‌كه‌ی  به‌ره‌و  سه‌رپێ‌و  خسته‌ 

چ��ه‌م��ووش��ه‌ك��ه‌ی گ���رت‌و ل��غ��اوی ك���ردو ب��ه‌ توندو 
تۆڵییش زینه‌كه‌ی لێنا، ده‌ستی درێژكرد بۆ دڵنیایی 
خۆی  ئ��اوه‌ك��ه‌،  م��ه‌ت��اره‌  كیسه‌كه‌و  له‌مانی  ب���وون 
هه‌ڵدایه‌ سه‌ر پشتی ئه‌سپه‌كه‌و به‌ره‌و ڕێگه‌ تاریكه‌كه‌ 
ڕۆیشت، گه‌یشته‌ سه‌ر ڕێگه‌یه‌ك هه‌ڵدێرو به‌رزیی‌و 
ده‌كرا.  ب��ه‌دی  تێدا  زۆری  تاشه‌به‌ردێكی  نزمیی‌و 
سه‌ری  شه‌پقه‌كه‌ی  له‌بوونی  تا  هه‌ڵبڕی  ده‌ستی 
دار  له‌ژێر  ده‌ستی‌و  به‌ر  نه‌كه‌وته‌  به‌ڵام  دڵنیابێت، 
به‌ڕووه‌كه‌دا به‌جێی هێشتبوو، ئه‌سپه‌كه‌ به‌ له‌تره‌له‌تر 
به‌ره‌به‌یان  كازیوه‌ی  ڕێگه‌كه‌.  س��ه‌رووی  گه‌یاندیه‌ 
لێنیشت،  خۆڵه‌مێشیی  ڕه‌نگی  دۆڵه‌كه‌  ده‌رك���ه‌وت، 
به‌ست  زینه‌كه‌وه‌  به‌قه‌رپۆزه‌ی  ئه‌سپه‌كه‌ی  په‌تكی 
ت��اوه‌ك��و وڵاخ��ه‌ك��ه‌ ب��ه‌ ئ����اره‌زووی خ��ۆی ب��ۆ هه‌ر 
شێوه‌یه‌یش  ب��ه‌و  ب��ڕوات،  بێت  مه‌به‌ستی  كوێیه‌ك 
به‌رز  گژوگیاكه‌  به‌جێهێشت،  ئه‌سپه‌كه‌  بۆ  جڵه‌وی 
ئه‌سپه‌كه‌وه‌  ب��ه‌س��ه‌ر  لاق��ی��ان  ه���ه‌ردوو  ب��ب��ووه‌وه‌و 
ده‌سمی، ته‌نانه‌ت ده‌لنگێكی شه‌ڕواڵه‌كه‌یان تائه‌ژنۆی 
دادڕی.. ڕووناكیی سه‌رله‌به‌یان لوتكه‌كه‌یان داگرت، 
له‌ژێر  هه‌ڵگه‌ڕاوه‌كان  وشك  تاشه‌به‌رده‌  گژوگیاو 
تیشكه‌ كزه‌كه‌دا قوت ببوونه‌وه‌، تیشكی خۆره‌تاوه‌كه‌ 
ئه‌سپه‌كه‌ی  ببه‌خشێت،  گه‌رمایی  كه‌  لێهات  وه‌های 
به‌ڵام  دای��ه‌وه‌،  خۆی  ل��ه‌دووی  ئاوڕێكی  وه‌ستاندو 
هه‌موو شتێكی  نه‌وییه‌كه‌  نزم‌و  نێو شیوه‌  تاریكیی 
هه‌ڵگه‌ڕا،  ئاسمان شین  ڕه‌نگی  ونده‌كرد،  له‌به‌رچاو 
زه‌ب���ه‌ن���ی ق��ه‌دپ��اڵ��ی ش��اخ��ه‌ك��ه‌ ن��زی��ك��ه‌ی س���ێ پێ 
ئه‌ستووریی  بارستایی‌و  لێره‌وله‌وێ  به‌رزببووه‌وه‌. 
خاوه‌ن  ب��ێ‌  خ��ان��ووی  وه‌ك���و  گرانیتیه‌كان  ب���ه‌رده‌ 
ب�اڵوب��ب��وون��ه‌وه‌، ت��اوێ��ك پ��ش��ووی داو خ���واردی‌و 
به‌نێو  به‌بان سه‌ریه‌وه‌  داڵێك  خ��وارده‌وه‌..  ئاویشی 
له‌پڕ  ده‌ك�����رد،  م��ه‌ل��ه‌ی  خ���ۆره‌ت���اوه‌ك���ه‌دا  تیشكی 
به‌سه‌ر  ك��ردو  ئ��ازاراوی��ی  نركه‌یه‌كی  ئه‌سپه‌كه‌ی 
لاته‌نیشتدا كه‌وته‌ سه‌ر زه‌ویه‌كه‌، گیزه‌ی گولله‌یه‌ك 
ده‌نگی  دۆڵه‌كه‌دا  نشێوی  هه‌ردوو  سه‌رانسه‌ری  له‌ 
كه‌وته‌  زه‌وی��ی��ه‌ك��ه‌وه‌  ب��ه‌س��ه‌ر  ئه‌سپه‌كه‌  دای����ه‌وه‌، 
خوێنێكی  سه‌رشانییه‌وه‌  كونێكی  له‌  له‌قه‌فڕكێ‌و 
تاونه‌تاوێك  ده‌ك�����رد،  ف��ی��ش��ق��ه‌ی  س���وور  گ���ه‌ش‌و 

ده‌وه‌س���ت���ای���ه‌وه‌و س��ه‌رل��ه‌ن��وێ ده‌رده‌پ���ه‌ڕی���ی���ه‌وه‌، 
دابێت  ك��وڕه‌ك��ه‌ی  ل��ه‌  بریسكه‌  ئ���ه‌وه‌ی  ه��ه‌روه‌ك��و 
په‌ڕیبووه‌  ت��رس  ڕاك��ش��اب��وو،  لاته‌نیشتی  ب��ه‌س��ه‌ر 
ته‌ماشای  چ��اوم��ۆل��ه‌ق��ه‌وه‌  ب��ه‌  چ����اوی‌و  ه����ه‌ردوو 
سه‌ریه‌وه‌  ته‌نیشتی  به‌  لقه‌دارێك  ده‌كرد،  دۆڵه‌كه‌ی 
تریش  گولله‌یه‌كی  شریقه‌ی  پ��ه‌ڕی‌و  ئاسماندا  به‌ 
دۆڵه‌كه‌ی هێنایه‌وه‌یه‌ك، هه‌رئه‌وه‌نده‌ی بۆكرا وه‌كو 
بكه‌وێته‌  دارێ���ك���ه‌وه‌و  پ��اڵ  بهاوێته‌  خ��ۆی  شێت 
به‌ده‌سته‌وه‌  ت��ون��دی  ب��ه‌  تفه‌نگه‌كه‌ی  س��ه‌رئ��ه‌ژن��ۆ، 
هه‌ڵگژا،  گ��رده‌ك��ه‌دا  ب��ه‌ق��ه‌د  كوتێ‌  به‌په‌له‌  گرتبوو، 
تاشه‌به‌ردێكی  به‌ره‌و  به‌سكه‌خشكێ  مار  هه‌روه‌كو 
چڕه‌كه‌دا  گ��ژوگ��ی��ا  له‌نێو  ده‌ك��ش��ا،  گ��رده‌ك��ه‌  س��ه‌ر 
ل��ه‌ شوێنه‌  ك����رده‌وه‌،  بڵند  خ��ۆی  ش��ان��ی  ه��ه‌ن��دێ��ك 
ڕووته‌نییه‌كاندا جارێكی تریش كه‌وته‌وه‌ سكه‌خشكێ، 
هیچ جۆره‌  كه‌  ئه‌وتۆوه‌  لێواری شوێنێكی  گه‌یشته‌ 
گژوگیایه‌كی تیانه‌بوو تاوه‌كو له‌به‌رچاو بزری بكات، 
تیرئاسا ده‌رپه‌ڕی‌و به‌ هه‌ناسه‌ بڕكێ وه‌كو خێرایی 
گه‌وره‌وه‌،  تاوێرێكی  پشتی  هه‌ڵدایه‌  خۆی  بریسكه‌ 
چاڵێكی  نێو  ئاخنییه‌  خۆی  پشوودان  تاوێك  پاش 
ته‌سكه‌وه‌، دیقه‌تی خوارووی گرده‌كه‌یدا، تفه‌نگه‌كه‌ی 
ل��ێ��ی ڕاكشا،  ل���ه‌س���ه‌ر س���ك  ب����ردو  پ��ێ��ش��ه‌وه‌  ب���ۆ 
سوور  ڕۆژئ���اوای  چیاكانی  لوتكه‌ی  خۆره‌تاوه‌كه‌ 
هه‌ڵگه‌ڕاند، داڵێكی زۆر دابارینه‌ سه‌ر ئه‌و شوێنه‌ی 
كه‌ ئه‌سپه‌كه‌ی لێ كه‌وتبوو، باڵنده‌یه‌كی بچووك به‌ 
به‌رده‌م لووله‌ی تفه‌نگه‌كه‌یه‌وه‌ له‌نێو گه‌ڵا ڕزیوه‌كاندا 
ك��ه‌وت��ه‌ گ���ه‌ڕان‌و ج��ووڵ��ه‌، داڵ��ێ��ك ب���ه‌ره‌و خۆره‌كه‌ 
هه‌ڵفڕی، جووڵه‌یه‌كی هێواش به‌ئاسته‌م له‌نێو زه‌به‌نه‌ 
دووره‌كانه‌وه‌ سه‌رنجی ڕاكێشت، ئاسكێك له‌سه‌رخۆ 
نێو  خزانده‌  خۆی  له‌پاشاندا  ڕێگه‌كه‌و  سه‌ر  چووه‌ 
كه‌  ڕێگه‌كه‌  سه‌ر  ڕووانییه‌  به‌په‌له‌  زه‌به‌نه‌كانه‌وه‌، 
ده‌جووڵایه‌وه‌،  هه‌نگاوێك  سه‌د  دووری��ی  له‌  شتێك 
خسته‌به‌ری‌و  فیشه‌كێكی  ڕاكێشت‌و  تفه‌نگه‌كه‌ی 
په‌نجه‌ی خسته‌ په‌لاپیتكه‌كه‌ی، دووباره‌ جووڵه‌كه‌ی 
گیركردو  په‌نجه‌ی  ت��ون��دی  ب��ه‌  پێشچاو،  ه��ات��ه‌وه‌ 
ده‌نگی  دۆڵه‌كه‌دا  خ��وارووی  له‌  كه‌  كرد  ته‌قه‌یه‌كی 
دایه‌وه‌و، بۆ دیوی به‌رامبه‌ر به‌رز بووه‌وه‌و دووباره‌ 

بێده‌نگی‌و  سه‌رله‌نوێ  دواوه‌،  گه‌ڕایه‌  ده‌نگدانه‌وه‌كه‌ 
سه‌پانده‌وه‌،  ناوچه‌كه‌دا  به‌سه‌ر  خۆی  كشوماتیی 
له‌ناكاودا گولله‌یه‌ك ناڵه‌ی كردو به‌ره‌وڕووی هاتو 
ته‌پ‌و  هه‌ڵكۆڵی‌و  س��ه‌ری  پشتی  ڕه‌ق��ه‌ك��ه‌ی  ب��ه‌رده‌ 
نه‌خشاند،  س��ه‌ری��ه‌وه‌  ت��ه‌وق��ی  ب��ه‌  سپیی  تۆزێكی 
به‌  هه‌ستی  ده‌رپ���ه‌ڕی‌و  ب���ه‌ره‌وڕووی  گولله‌یه‌كیتر 
ته‌ڵاشه‌  ك��رد،  ڕاس��ت��ی��ه‌وه‌  ده‌س��ت��ی  ب��ه‌  گه‌رماییه‌ك 
به‌ردێكی تیژ له‌نێو له‌پیدا چه‌قی بوو كه‌ زۆر ئازاری 
ده‌دا، به‌ ئاسپایی‌و له‌سه‌رخۆی ڕایكێشت‌و ده‌ریهێنا، 
گه‌رچی ماسولكه‌ی نه‌بڕیبوو به‌ڵام به‌رده‌وام خوێنی 
خۆی‌و  ده‌وروب���ه‌ری  ڕووانییه‌  ده‌ڕۆی��ش��ت،  له‌به‌ر 
به‌رچاو،  كه‌وته‌  خۆڵاویی  بچووكی  ئه‌شكه‌وتێكی 
سه‌ر  خستیه‌  ك��ردو  گرمۆڵه‌  جاڵجاڵۆكه‌ی  ته‌ونی 
خوێنه‌كه‌یان  ته‌ونه‌كه‌  خاوه‌كانی  تاڵه‌  برینه‌كه‌ی، 
تفه‌نگه‌كه‌ی  وه‌س��ت��ان��دی��ان..  ت��اڕاده‌ی��ه‌ك  هه‌ڵمژی‌و 
تلاوتل  ب��ه‌ری‌و  خسته‌  ت��ری  فیشه‌كێكی  هه‌ڵبڕی‌و 
ته‌نیشتیه‌وه‌،  چڕه‌كه‌ی  زه‌به‌نه‌  نێو  خزانده‌  خ��ۆی 
به‌  سه‌رله‌نوێ  كشاو  بۆی  چه‌پدا  ته‌نیشتی  ب��ه‌لای 
به‌  گرده‌كه‌و  بان  سه‌ركه‌وته‌  زۆره‌وه‌  وریاییه‌كی 
تێدا  داڵ��ده‌ی��ه‌ك ده‌گ��ه‌ڕا كه‌ خ��ۆی  سكه‌ خشكێ بۆ 
م������ه‌ڵاس ب�������دات، خ����ۆره‌ك����ه‌ ل����ه‌ س�����ووڕان�����ه‌وه‌ 
چ���اوه‌  ده‌م‌و  ب�����ووه‌وه‌،  ب���ه‌رز  هه‌میشه‌ییه‌كه‌یدا 
هه‌ڵبزڕكاوه‌كه‌ی هه‌ڵبڕی‌و دووباره‌ به‌ڕووی قرچه‌ی 
زه‌به‌نه‌كان  ب��ه‌ردو  تاشه‌  دایگرته‌وه‌،  نیوه‌ڕۆكه‌دا 
گه‌رمه‌كه‌وه‌،  بایه‌  زه‌ب��روزه‌ن��گ��ی  ژێ��ر  كه‌وتبوونه‌ 
ل��وت��ك��ه‌ك��ه‌ كه‌وته‌  ب�����ه‌ره‌و  دای����ه‌ خ����ۆی‌و  گ����وڕی 
لاپاڵێك  له‌  ده‌كشاو  ب��ۆی  پێچاوپێچ  سكه‌خشكێ، 
بكات،  بزری  چاو  له‌  بیشارێته‌وه‌و  تاوه‌كو  ده‌گه‌ڕا 
ده‌بووه‌  ده‌داو  پلی  ب����ه‌رده‌وام  ده‌ستیشی  برینی 
ل��ه‌ ش��ام��ارێ��ك��ی زه‌نگداری  ئ����ازار،  ئ��ێ��ش‌و  م��ای��ه‌ی 
خۆی  پشتا  به‌  نزیكبووه‌وه‌،  ئامان  بێ  تۆقێنه‌ری 
خست‌و ماره‌كه‌یش به‌ فیشكه‌فیشك سه‌ری هه‌ڵبڕی، 
بۆره‌كانیش  مارمێلكه‌  گ��رت��ه‌ب��ه‌رو  ت��ری  ڕێیه‌كی 
خشه‌یان ده‌كردو تۆزوگه‌ردیان به‌دووی خۆیانه‌وه‌ 
هه‌ڵده‌ستاند، مشتی كرد به‌ ته‌ونی جاڵجاڵۆكه‌یه‌كداو 
به‌ هه‌مان شێوه‌ی پێشووی خستیه‌ سه‌ر زامه‌كه‌ی، 

پێشی خۆی  به‌ره‌و  تفه‌نگه‌كه‌ی  چه‌په‌ی  ده‌ستی  به‌ 
ده‌بردو سه‌ره‌ڕه‌شه‌ تووكنه‌كه‌یشی ئاره‌قه‌ی داده‌داو 
ب��ه‌ڕووم��ه‌ت��ی��دا ده‌ت��ك��ای��ه‌وه‌، ه����ه‌ردوو ل���چ‌و لێوی 
هه‌ڵپڕووكابوون، ناوبه‌ناو زمانی ده‌رده‌هێناو تفێكی 
ترس‌و  به‌  بچووكه‌كانی  ڕه‌ش��ه‌  چ��اوه‌  ڕۆده‌ك���رد، 
گومانه‌وه‌ ئه‌و نێوه‌نده‌ی ده‌پشكنی، قومقومۆكێك له‌ 
خڕكێكی  ئه‌میش  سه‌ره‌تاتكێ‌و  كه‌وته‌  به‌رده‌میدا 
تێهاوشت‌و به‌زه‌وییه‌كه‌وه‌ی پلیشانده‌وه‌، چه‌ند سه‌د 
خۆری  ك��ه‌  نه‌بڕیبوو  ت��ه‌واوه‌ت��ی  ب��ه‌  هه‌نگاوێكی 
ن��ی��وه‌ڕۆ داك��ش��اب��وو، ن��زی��ك��ه‌ی س��ێ‌ س��ه‌د پێی به‌ 
سكه‌خشكێ به‌نێو سه‌وزاییه‌ چڕه‌كه‌دا بڕی‌و ئه‌وسا 
هه‌ستی به‌ دڵنه‌وایی كرد، به‌ڵام سه‌ره‌ڕای هه‌مووی 
بردییه‌وه‌و  خ����ه‌و  چ�������اوی...  پ���ه‌ڕی���ب���ووه‌  ت����رس 
خۆره‌تاوه‌كه‌یش وه‌كو ئاگر پشتی سه‌ری ده‌سمی، 
له‌  ته‌نیشتیه‌وه‌  به‌  وردیله‌  باڵنده‌یه‌كی  مه‌ل‌و  چه‌ند 
هه‌ڵبه‌زودابه‌زدا بوون، به‌ده‌م خه‌وه‌كه‌یه‌وه‌ ئه‌مدیوو 
ئه‌ودیوی ده‌كردو جاروباریش ده‌سته‌ برینداره‌كه‌ی 
لوتكه‌كانه‌وه‌،  پشت  كه‌وته‌  خ��ۆره‌ك��ه‌  ه��ه‌ڵ��ده‌ب��ڕی، 
پێشه‌وه‌،  هاته‌  سارده‌كه‌یه‌وه‌  كزه‌با  به‌  شه‌وه‌زه‌نگ 
ڕێوییه‌ك به‌قه‌دپاڵی گرده‌كه‌وه‌ دایه‌ قریشكه‌ قریشك، 
هه‌ڵپه‌نماوه‌كانییه‌وه‌  چ��اوه‌  به‌  ڕاپ���ه‌ڕی‌و  خ��ه‌و  له‌ 
هه‌وی  ده‌ستی  خ��ۆی،  ده‌وروب���ه‌ری  هه‌ڵیڕووانییه‌ 
داگرتبوو،  هه‌نگڵی  ژێ��ر  ئ��ازاری��ش  ئێش‌و  كردبوو 
تۆخ  ڕه‌ش‌و  چ��ی��اك��ان��ی  ك�����ه‌ژو  ت���اری���ك���ه‌ش���ه‌و 
له‌نێو  هه‌ڵنه‌هاتبوو..  هێشتا  مانگیش  هه‌ڵگه‌ڕاندبوو، 
ئه‌و تاریك‌و نتووكیه‌دا به‌ پێوه‌ وه‌ستابوو، چاكه‌ته‌ 
هه‌ڵچنیبوو،  ب��ازووی  ق��ۆڵ‌و  به‌  ته‌نگی  ڕه‌ش��ه‌ك��ه‌ی 
ده‌میدا  له‌نێو  ئاوساوییه‌وه‌  به‌  زمانه‌ سووتاوه‌كه‌ی 
ڕزگار  ب��ه‌ری  چاكه‌ته‌كه‌ی  له‌  خۆی  هه‌ڵترۆقابوو، 
هه‌ندێك  زه‌ب��ه‌ن��ه‌ك��ه‌وه‌،  نێو  هه‌ڵدایه‌  ت��ووڕی  ك��ردو 
له‌تره‌له‌تر  ك��ورت‌و  ته‌كانی  به‌  سه‌رخۆی‌و  هاته‌وه‌ 
ب��ۆ س��ه‌ر گ��رده‌ك��ه‌ رێ��ی بڕی،  به‌نێو زه‌ب��ه‌ن��ه‌ك��ه‌دا 
تفه‌نگه‌كه‌یش به‌رده‌وام ده‌یكێشا به‌قه‌د به‌رده‌كانداو، 
ب��ه‌ردی ڕزی��و هاڕه‌یان  پارچه‌  ورده‌ زی��خ‌و چ��ه‌وو 

ده‌كردو بۆ نێو دۆڵه‌كه‌ به‌رده‌بوونه‌ خواره‌وه‌. 
چیاكانی  زب����ری  ل��وت��ك��ه‌ی  ه��ه‌ڵ��ه��ات‌و  م��ان��گ 

ڕۆشنكرده‌وه‌و ڕێكردنی كوڕه‌كه‌ی ئاسان كرده‌وه‌، 
ترۆپكی  گه‌یشته‌  ب���ڕی‌و  ڕێ��ی��ه‌ك��ی  ل���ۆژه‌ل���ۆژ  ب��ه‌ 
قایم  بایه‌كی  به‌رده‌وامیش  داو  پشووی  گرده‌كه‌.. 
هاژه‌ی  وشكه‌كانه‌وه‌  چیلكه‌  به‌نێو  به‌قه‌دپاڵه‌كه‌وه‌ 
ده‌هات، مانگی زیوین كه‌وته‌وه‌ نێوه‌ڕاستی ئاسمان، 
به‌ڕێبڕین‌و  ده‌ستیكرد  ته‌قه‌كاندا  ب��ه‌رده‌ڕه‌ق‌و  به‌نێو 
ئه‌وبه‌ره‌وه‌و  دیوی  دایه‌وه‌... خۆی خسته‌  ئاوڕێكی 
تریفه‌ی مانگه‌شه‌وه‌كه‌یش دایپۆشیبوو، داربه‌ڵاڵوكه‌ 
گیایه‌كی  گژو  ڕوواب��وون.  به‌رزاییه‌وه‌  به‌  چڕه‌كان 
چڕیش قه‌دپاڵی ئه‌وبه‌ری دۆڵه‌كه‌یان داگیركردبوو، 
ده‌ما  به‌سه‌ر  هه‌ڵكه‌وت‌و  پێی  خواره‌وه‌یدا  هاتنه‌  له‌ 
كه‌وت، تینوێتی گه‌رووی وشك كردبوو. هه‌ڵسایه‌وه‌ 
سه‌رپێ‌و ویستی ڕابكات، به‌ڵام جارێكیتر له‌تری داو 
كه‌وته‌وه‌ سه‌ر زه‌ویه‌كه‌، زۆری پێنه‌چوو هه‌ڵسایه‌وه‌ 

سه‌رپێ... 
كاتێك كه‌ مانگه‌كه‌ خه‌ریك بوو خۆی بخزێنێته‌ 
گه‌یانده‌  خ��ۆی  ئ��ه‌م  ئ��اواب��ێ��ت،  چیاكانه‌وه‌و  پشتی 
قه‌دپاڵه‌كه‌و به‌ خشكه‌ خشك به‌نێو ده‌وه‌نێكی چڕدا 
ده‌خشاندو  زه‌وی  له‌  په‌نجه‌كانی  بێوچان  ڕۆیشت، 
ته‌ڕو  له‌ خۆڵێكی  ده‌گ��ه‌ڕا،  ته‌ڕاییدا  ئ��اوو  ب��ه‌دووی 
نه‌كه‌وت،  چنگ  ب��ه‌  هیچیتری  ب����ه‌ولاوه‌  لیتاوێك 
تفه‌نگه‌كه‌ی خسته‌لاوه‌و هه‌ردوو چنگی له‌ قوڕاوه‌كه‌ 
گیركردو خستیه‌ نێو ده‌میه‌وه‌و له‌ پاشاندا قوڕه‌كه‌ی 
ت��ف��ان��ده‌وه‌، زم��ان��ی س��ووت��ای��ه‌وه‌و ن��اچ��ارب��وو به‌ 
په‌نجه‌كانی بیسڕێته‌وه‌، به‌ ده‌ستی چاڵێكی هه‌ڵكۆڵی 
بۆ ئه‌وه‌ی ئاوی تێدا كۆببێته‌وه‌، چاوه‌ڕوانی نه‌كردو 
له‌دواییدا  قوڕاوه‌كه‌وه‌و  نێو  ژه‌نییه‌  سه‌ری  به‌په‌له‌ 
گه‌رمای  ب��ردی��ه‌وه‌.  ق��ووڵ  خه‌وێكی  ب��ه‌لاداك��ه‌وت‌و 
هێشتا  ك��وڕه‌  داگ��رت،  زه‌وی��ی  ڕووی  ده‌مه‌وبه‌یان 
جووڵه‌یه‌كی  هیچ  خ��ۆی��داب��وو  خ��ه‌وه‌ك��ه‌ی  ل��ه‌  ه��ه‌ر 
ڕۆژه‌،  ئ��ه‌و  كۆتایی  گه‌یشته‌  تاوه‌خت  لێوه‌نه‌هات 
زۆره‌وه‌  ئاگادارییه‌كی  به‌  هه‌ڵبڕی‌و  سه‌ری  ئه‌وسا 
دووریی  له‌  له‌ناكاودا  خۆی،  ده‌وروب��ه‌ری  ڕوانییه‌ 
بیست هه‌نگاوێكدا بۆره‌ شێرێكی كه‌وته‌ پێش چاو كه‌ 
هه‌ردوو گوێی قوت كردبووه‌وه‌و به‌ كلك ڕاوه‌شاندن 
تێی ده‌ڕوانی، له‌پڕ چاڵه‌كه‌ی هاته‌وه‌یادو ته‌ماشای 

كرد كه‌ نزیكه‌ی نیو گرێ ئاوی تێدا زاوه‌، به‌ ددانه‌كانی 
یه‌خه‌ی خۆی دادڕی‌و پارچه‌یه‌ك په‌ڕۆی لێكرده‌وه‌و 
بۆ چه‌ند جارێك له‌ لیتاوه‌كه‌ی هه‌ڵكێشاو ته‌پاندییه‌ 
نێو ده‌می خۆیه‌وه‌، شێره‌كه‌یش به‌رده‌وام‌و بێوچان 
چاوی تێبڕیبوو.. شه‌و داهات‌و هیچ ده‌نگ‌و سه‌داو 
نه‌ده‌بیسترا،  نشێوه‌كاندا  گ��ردو  له‌نێو  جووڵه‌یه‌ك 
پاش ئه‌وه‌ی ده‌نگێكی كه‌وته‌ به‌رگوێ‌ به‌په‌له‌ كه‌وته‌ 
خۆی‌و ڕاپه‌ڕی، ده‌نگی پێی به‌رزه‌ وڵاخێك بوو كه‌ 
به‌سه‌ر به‌رده‌كانه‌وه‌ ڕه‌وتی ده‌كردو له‌ هه‌مان كاتدا 
ده‌نگی وه‌ڕینی سه‌گێكیش له‌ دوورڕا به‌رزبووه‌وه‌، 
ب��ه‌ ده‌س��ت��ی چ��ه‌پ��ه‌ی ت��ف��ه‌ن��گ��ه‌ك��ه‌ی ه��ه‌ڵ��گ��رت‌و به‌ 
چڕوپڕ  داروده‌وه‌نێكی  به‌ره‌و  له‌سه‌رخۆ  هێواشی‌و 
هه‌ڵگژا، بۆلای ئه‌وبه‌ره‌وه‌ په‌ڕییه‌وه‌، له‌ژێر په‌رده‌ی 
هه‌موو  سه‌رپێ،  هه‌ڵسایه‌  شه‌وه‌زه‌نگه‌كه‌دا  ڕه‌شی 
وزه‌ی  تواناو  داگیرابوو،  جارێك  به‌  له‌شی  ئ��ازای 
له‌به‌ربڕابوو، بێوچان هه‌ر ده‌كه‌وت‌و هه‌ڵده‌ستایه‌وه‌و 
هه‌ڵده‌گژا،  خێچه‌كه‌دا  خ��وارو  ته‌پۆلكه‌  پاڵی  به‌قه‌د 
هه‌ركه‌ گه‌یشته‌ سه‌ر گرده‌كه‌ بڕستی لێبڕاو به‌سه‌ر 
ده‌ما كه‌وت‌و له‌ هۆشی خۆی چوو، زۆری پێنه‌چوو 
تریفه‌ی مانگه‌شه‌وه‌كه‌ هێنایه‌وه‌ سه‌رخۆی، ڕاپه‌ڕی‌و 
لێكردو  پاشه‌كشه‌ی  به‌ڵام  گرته‌به‌ر،  ڕێگه‌كه‌ی  ملی 
ئه‌وه‌ی  له‌به‌ر  ئه‌ویش  گه‌ڕایه‌وه‌،  ب��ه‌ره‌ودوا  به‌په‌له‌ 
گژو  له‌نێو  به‌جێهێشتبوو،  خ��واره‌وه‌  له‌  تفه‌نگه‌كه‌ی 
گیاكه‌دا به‌په‌له‌كوتێ كه‌وته‌ گه‌ڕان‌و پشكنین، زۆری 
كردو كۆشاو تفه‌نگه‌كه‌ی نه‌كه‌وته‌ به‌رده‌ست‌و ئێش 
زیادبووندابوو،  له‌  هه‌ر  هه‌نگڵیشی  ژێر  ئ��ازاری  و 
ده‌ستی شۆڕببووه‌وه‌و به‌ په‌نماوی‌و ئاوساوی وه‌كو 
كیسه‌ هه‌ڵترۆقابوو، له‌گه‌ڵ ترپه‌و لێدانی دڵیدا ئێش‌و 
به‌رده‌وام  زیادیده‌كرد،  ده‌داو  پلی  ده‌ستی  ئ��ازاری 
هه‌نگڵی‌و  ژێر  ده‌خسته‌  قورسایی  ب��ازووی  ق��ۆڵ‌و 
گیانله‌به‌رێكی  وه‌كو  ده‌كرد،  په‌رێشانی  هه‌راسان‌و 
بریندار هه‌میشه‌ ده‌سته‌ زامداره‌كه‌ی له‌ خۆی دوور 
ده‌خسته‌وه‌، به‌ له‌تره‌له‌تر به‌ره‌و گرده‌ سه‌ره‌ولێژه‌كه‌ 
هه‌نگاوی خاوو خلیسكی ده‌نا، نه‌ختێك ڕێی ده‌بڕی‌و 
هه‌ڵوێسته‌یه‌كی بۆ ده‌كردو پشووی به‌ خۆی ده‌دا... 
كاتێك گه‌یشته‌ سه‌ر لوتكه‌كه‌ مانگه‌شه‌وه‌كه‌ هه‌موو 

هه‌ڵه‌ته‌كانی ڕۆشن‌و ڕووناك كردبووه‌وه‌. تووشی 
سه‌ره‌گێژكه‌ هات‌و ڕمایه‌ سه‌ر زه‌وییه‌كه‌و جووڵه‌ی 

لێبڕا. 
به‌ردینه‌كانی  ل��وت��ك��ه‌  ه��ه‌ن��گ��اوێ��ك  ب���ه‌س���ه‌د 
ل��ێ��وه‌ دوورب��������وون، م��ان��گ��ه‌ك��ه‌ ل���ه‌ س����ووڕان����ه‌وه‌ 
هه‌میشه‌ییه‌كه‌یدابوو، به‌ كه‌ساسیی‌و كڵۆڵیی به‌سه‌ر 
لاته‌نیشت ڕاكشابوو، ویستی زمانی بجووڵێنێته‌وه‌و 
چه‌ند وشه‌یه‌ك بدركێنێت، به‌ڵام له‌ لرخه‌یه‌كی وشك 
به‌ولاوه‌ هیچی تری ده‌رنه‌بڕی، له‌ كاتی به‌ره‌به‌یاندا 
گه‌شانه‌وه‌،  هه‌ندێك  چاوه‌كانی  ڕاكێشت‌و  خ��ۆی 
ڕووانییه‌ برینی ده‌سته‌ هه‌ڵپه‌نماوه‌كه‌ی، ده‌ستی بۆ 
گه‌ڕاو  به‌دووی چه‌قۆكه‌یدا  بێهووده‌  بردو  گیرفانی 
ته‌ڵاشه‌  زه‌وی��ی��ه‌ك��ه‌وه‌  به‌سه‌ر  ن��ه‌ك��ه‌وت،  به‌رچنگی 
چاو،  پێش  كه‌وته‌  ئاسای  چه‌قۆ  تیژی  به‌ردێكی 
هه‌ڵیگرت‌و به‌سه‌ر برینه‌كه‌یدا ساوی. له‌ پاشانیشدا 
زه‌رد  برینه‌  هه‌ڵتڵیشاند،  پێ  داڕزاوه‌ك����ه‌ی  برینه‌ 
هه‌ڵگه‌ڕاوه‌كه‌ی زیچكاوو چڵك‌و خوێنی لێده‌چۆڕایه‌وه‌، 
له‌  نووزایه‌وه‌،  بردو وه‌كو سه‌گ  پشتدا  به‌  سه‌ری 
گرده‌كه‌ی  لاق��ه‌دی  به‌رخۆی‌و  دای��ه‌  وره‌ی  پاشاندا 
ڕیزه‌  له‌لاپاڵی  بڕی،  مانگه‌شه‌وه‌كه‌دا  تریفه‌ی  له‌ژێر 
پشتیه‌وه‌  دۆڵه‌كه‌ی  لێی ڕاكشاو ڕووانییه‌  به‌ردێكدا 
هه‌ڵدێر  ق��ووڵ‌و  به‌رده‌می  دۆڵه‌كه‌ی  وه‌كو  هه‌ر  كه‌ 
ته‌ڕایی‌و  ئاوو  هه‌رگیز  كه‌  ڕووته‌نی  دۆڵێكی  بوو.. 
له‌وبه‌ره‌وه‌یش  ن��ه‌ده‌ك��را،  ب��ه‌دی  تێدا  داروده‌وه‌ن���ی 
به‌ملاو  بنچكێك  چه‌ند  ب��ب��ووه‌وه‌و  قوت  لوتكه‌یه‌ك 

به‌ولای تاشه‌به‌رده‌كانه‌وه‌ ڕووابوون. 
خۆره‌تاوه‌كه‌دا  له‌ژێر  هه‌ر  هێشتا  داهات‌و  ڕۆژ 
ڕاكشابوو، قژه‌ ڕه‌شه‌ گڤنه‌كه‌ی تێكه‌ڵ به‌ چڵ‌و چێوو 
ته‌ونی جاڵجاڵۆكه‌ ببوو، هه‌ردوو چاوی چووبوون به‌ 

قووڵدا، زمانیشی به‌لاده‌میدا به‌ ڕه‌شی‌و ئه‌ستووری 
ده‌رپه‌ڕیبووه‌ ده‌ره‌وه‌، كه‌وته‌ سه‌ر چینچك‌و ده‌سته‌ 
هه‌ڵپه‌نماوه‌كه‌ی گرته‌ باوه‌ش‌و ویستی تیماری بكات. 
ده‌هات‌و  به‌ودیودا  به‌مدیوو  سه‌رخۆش  ه��ه‌روه‌ك 
به‌رنیگا،  دای��ه‌  ئاسمانی  هه‌ڵبڕی‌و  س��ه‌ری  ده‌چ��وو، 
قووڵایی  له‌  كه‌  بینی  ڕه‌ش��ی  گ��ه‌وره‌ی  باڵنده‌یه‌كی 
داگرت‌و  س���ه‌ری  به‌په‌له‌  ده‌خ���ولای���ه‌وه‌،  ئاسماندا 
بدركێنێت،  ل��ه‌ب��ه‌رخ��ۆی��ه‌وه‌  ڕازێ���ك  چه‌ند  ویستی 
به‌ڵام له‌ چپه‌یه‌كی وشك به‌ولاوه‌ هیچی تری له‌زار 
هه‌ڵبڕی‌و  له‌رزۆكه‌كه‌ی  چه‌په‌  ده‌سته‌  نه‌هاته‌ده‌رێ، 
دوای  نه‌خشاند،  سنگیه‌وه‌  به‌سه‌ر  خاچێكی  وێنه‌ی 
هه‌ڵسێته‌  تووانیی  درێژخایه‌ن  كۆششێكی  هه‌وڵ‌و 
سه‌ر  هه‌ڵگژایه‌  زۆره‌وه‌  ئاگاییه‌كی  به‌بێ  سه‌رپێ، 
تاوێرێك به‌بان لوتكه‌ی گرده‌كه‌وه‌و به‌پێوه‌ له‌سه‌ری 
ڕانه‌ده‌گیرا،  بۆ  خ��ۆی  مارانگه‌ست  وه‌ك  وه‌س��ت��ا، 
داروده‌وه‌نه‌ دووره‌كه‌ی خواره‌وه‌ی كه‌وته‌به‌رچاو كه‌ 
دوێنێ شه‌وی تێدا به‌سه‌ر بردبوو، ده‌نگێكی باریك‌و 
تیژ په‌رده‌ی بێ ده‌نگییه‌كه‌ی دادڕی‌و پارچه‌ به‌ردی 
له‌ژێر پێیدا په‌رش‌و بڵاو كرده‌وه‌، گولله‌یه‌ك به‌قه‌د 
به‌رده‌كه‌ی ته‌نیشتیه‌وه‌ گیزه‌ی كردو له‌نێو دۆڵه‌كه‌دا 
ده‌نگی دایه‌وه‌، به‌ ڕاوه‌ستانه‌وه‌ سه‌یری خواره‌وه‌ی 
كرد، دووه‌م گولله‌ به‌ره‌وپاش ته‌كانی پێداو ده‌ستی 
به‌ره‌و  پاشاندا  له‌  ك��رد،  گرمۆڵه‌  سنگیه‌وه‌  به‌سه‌ر 
به‌نێو خاك‌و خۆڵ‌و  ده‌ما ڕما...  به‌سه‌ر  پێش هاتو 
پارچه‌ به‌رده‌ وردیله‌كاندا تلاوتل بووه‌وه‌و كێشای 
به‌ ته‌نگه‌ی ده‌وه‌نێكداو وه‌ستایه‌وه‌.. سه‌ریشی له‌نێو 
خ��اك‌و خ��ۆڵ‌و ت��ۆزو گ��ه‌ردو پارچه‌ ب��ه‌رددا نوقوم 

بوو..

